
                ДРАГ УЧЕНИКУ! 
 

 

 

Со учебникот што го имаш во рацете ќе се 

дружиш во текот на целата учебна година. Во него 

ќе сретнеш интересни раскази, приказни, басни, 

бајки, песнички, пораки, гатанки, брзозборки, 

народни поговорки и содржини за јазикот. 
Читајќи ги предвидените содржини на 

часовите и во слободното време, по пат на 

самоучење ќе ги збогатуваш знаењата по 

македонски јазик. 
Во учебникот ќе сретнеш и содржини кои ќе 

ти користат за усно и писмено изразување. 

Ти посакуваме успех во совладувањето на 

целокупната содржина од овој учебник. Среќно! 

Одморот им мина 

во игри и песни, 

езерата, морињата 

за нив беа тесни. 

 

Но дојде септември 

ѕвонче шири глас, 

брзаат ученици 

на првиот час. 

 

А кој како поминал 

ќе ви кажат тие, 

дури од среќа голема 

срцето им бие. 

 
        Ненад ЏАМБАЗОВ 

 

 

 

ДА РАЗГОВАРАМЕ 

 

�  Каде го помина летниот одмор? 

�  Со кого се дружеше за време на летото? 

    ПРВИОТ ЅВОН 

 

Пак сме во тебе школо 

наш мил и сакан дом, 

пак толку топло звучи 

првиот школски ѕвон. 

 

Ѕвонецот ѕвони ли, ѕвони, 

се носи далеку глас, 
ги вика сите во школо, 

сите на првиот час. 
 

Кон школото брзаaт в групи 

секој со насмеан лик, 
по патот песна се ори, 

се слуша радосен вик. 
 

          Илјами ЕМИН 

 

 

ПОМАЛКУ ПОЗНАТИ ЗБОРОВИ 

 

мил – драг 
звучи – се слуша, се пренесува звук 
насмеан лик – насмеано лице 

песна се ори – песна се слуша 

 

    

      ЗАДАЧА 

 

Раскажи како го помина твојот прв училиштен ден. 

ДРУГАРИ 

 

 Авни ја загуби ужината. За време на големиот одмор сите ја јадеа 

својата ужина, само тој стоеше на страна. 

  –  Зошто не јадеш? – го праша Бени. 

  –  Ја загубив ужината – одговори Авни. 

  –  Жалосно – забележа Бени и продолжи да си јаде. 

  –  А, каде ја загуби ужината? 

  –  Не знам – одговори Авни и ја сврте главата. 

Агим ништо не прашуваше. Му се приближи на Авни, ја преполови 

својата ужина и му ја даде. 

 

В. СТАНОЈЧИЌ 

 
 

ПОМАЛКУ ПОЗНАТИ ЗБОРОВИ 

 

      жалосно – тажно 

      ја преполови – ја раздели на половина 

 

 

ДА РАЗГОВАРАМЕ 

 

� Зошто Авни бил тажен? 

� Кое од децата било вистински другар? 

 

 

     РАЗМИСЛИ И КАЖИ 

 

� Како ти би постапил во слична ситуација? 

 

 

 ЗАДАЧА 

 

� Раскажи една своја доживеана случка. 

    ЧЕСТИТКА ЗА 8 СЕПТЕМВРИ 

 

    Татковино наша мила  

    роден крају драг, 
    честитки за твојот празник 

денес прими пак. 
 

    Како птица раскрилена 

    во виорен лет,   

    слободна да бидеш вечно,  

    лична како цвет. 
 

    В тебе среќни да бидеме 

секој ден и час – 

татковино – убавице 

најмила за нас. 
Душко АВРАМОВ 

 
  

   ПОМАЛКУ ПОЗНАТИ ЗБОРОВИ 

 

   птица раскрилена – птица со раширени крилја 

   во виорен лет – во брзо летање 

   вечно – засекогаш 

 

 

    ДА РАЗГОВАРАМЕ ЗА ПЕСНАТА 

  

� Што го мотивирало поетот да ја напише оваа песна? 

� Што вели поетот за татковината во првата строфа? 

� Со што ја споредува татковината во втората строфа? 

� Какви желби изразува поетот во третата строфа? 

 

 

 РАЗМИСЛИ И КАЖИ 

 

�   Зошто го славиме празникот 8 Септември? 

      ТАТКОВИНА 

 

   Нигде на светот под вишно небо, 

   под златен сончев сјај, 
   толку убава земја нема 

   ко мојот роден крај! 
 

   Врвови вишни, гори зелени 

   и реки голем број, 
   те личат сегде, о, земјо моја, 

   о, роден крају мој! 
 

   За мене ти си живот и среќа, 

   најголем, најмил дар, 

   во моето срце за тебе, земјо, 

   гори љубов ко жар! 

 

                                                               Ванчо НИКОЛЕСКИ 

    

   

ДА РАЗГОВАРАМЕ 

 

�  Како поетот ја опишува татковината во првата строфа? 

�  Кои убавини поетот ги спомнува во втората строфа? 

�  Што претставува татковината за поетот во третата строфа? 

�  Како се вика нашата татковина? 

 

 

РАЗМИСЛИ И КАЖИ 

 

� Наброј ги убавините на нашата татковина. 

ЈАЗИKОТ НЕ Е ПРЕЧКА ЗА ДОБРО 

 ДРУГАРУВАЊЕ 

 

 Оваа сказна се роди во еден лифт. Потоа излезе на улицата и стана 

голема. 

 Орхан се качи на деветтиот кат. Славчо на седмиот, а Агим на четвртиот 
кат со лифтот. Секој од нив зборуваше на друг јазик. Но, сепак се разбираа. 

 И Орхан и Славчо и Агим се смееја. Трите деца имаа слична насмевка. 

Кога се смеат, на ист начин се смеат децата. 

 Еднаш, за време на одморот, пак се сретнаа. Во училишниот двор меѓу 
себе ја поделија ужината. Децата и сега не разговараат на ист јазик, но 

нивната љубов беше иста. 

 Кога го напуштија училиштето, на улицата забележаа како едно дете од 

поголемите деца на опашката од едно маче врзува конзерва. Мачето болно 

мјаукаше.  

– Зошто го правиш тоа? – рече Орхан. 

Детето го удри Орхана. Орхан одвај се задржа да не падне на земја. На 

Славчо и Агим им беше жал. Заплакаа со него. 

 Јазикот не е пречка за добро другарување. 

 

Неџати ЗЕКИРИЈА 

 

 

 

          ДА РАЗГОВАРАМЕ  

 

�  Зошто сказната се родила во лифтот? 

�  На кој јазик зборуваат Орхан, Славчо и Агим? 

�  Што направиле на големиот одмор? 

�  Што се случило кога си оделе од училиште? 

�  Што доживеал Орхан? 

�  Зошто Славчо и Агим заплакале со Орхан? 

 

 

          РАЗМИСЛИ И КАЖИ 

 

�  Што ги зближува децата помеѓу себе? 

�  Зошто авторот вели: Јазикот не е пречка за добро 

другарување. 

 

 

                    ЗАДАЧА  –  ОПИШУВАЊЕ 

 

 Напиши состав за твојот најдобар другар. 

ДЕТЕТО СО ДОБРО СРЦЕ 

 

Малата Северџан излезе на првиот одмор и со Џана, Ѓултен и Ајтен си 

играше во училишниот двор. Заѕвони. Кога децата се готвеа да влезат во 

своите училници, Северџан најде едно црно, мошне убаво пенкало. Пенкалото 

му го даде на наставникот. 
Тој ја погали Северџан по косата и им се обрати на учениците со 

следниве зборови: 

-   Деца! Гледате ли?!… Северџан нашла пенкало и ми го предаде. Таа 

сака пенкалото да му се предаде на сопственикот. 
 

Во шесто одделение Лејла беше загрижена. Таа почна да плаче. 

Нејзините другари и другарки никако не можеа да сфатат зошто плаче. Лејла 

беше една од најдобрите ученички во одделението. 

- Зошто плачеш? – ја праша наставникот. 
- Го загубив пенкалото на татко ми – рече таа. 

-     Не грижи се. Меѓу учениците има голем број такви кои веднаш ги 

пријавуваат најдените работи – ѐ рече наставникот. 
 

 

* * * 

По вториот одмор учениците, како и обично, се наредија за влегување во 

училниците. Дежурниот наставник беше заедно со наставникот на Лејла. Кога 

Лејла поминуваше крај наставникот, тој ѐ рече: 

- Лејла, погледни да не е ова твоето пенкало? 

Лејла радосно одговори: 

- Да, тоа е моето пенкало! 

И малата Северџан се израдува исто како и Лејла. 

 

Хусеин СУЛЕЈМАНИ 

 

   

  ПОМАЛКУ ПОЗНАТИ ЗБОРОВИ 

 

  сопственик – личност на која ѐ припаѓа нешто   

  загрижен – замислен, нерасположен 

 

 

  ДА РАЗГОВАРАМЕ 

  

•  Како постапила малата Северџан со најденото пенкало? 

•  Зошто Лејла била тажна? 

•  Зошто на крајот Северџан и Лејла се радосни?  

 

   

  РАЗМИСЛИ И КАЖИ 

 

� Што би сторил ти во слична ситуација? 

 



 

 

16 

 

 
 

 

 

 

 

                      КОГА ЌЕ ПОРАСНАМ 

 

 

                               Кога ќе пораснам голем, мамо, 

                               до небото ќе кренам скали 

                                                                          и таму ќе берам, ќе берам само 

                                                                                    ѕвездички волшебни мали. 

 

                                                                         Верувај, мамо, многу ќе наберам, 

                                                                                    многу ѕвезди, цело јато. 

                                                                         Ќе им ги подарам на моите другари, 

                                         на мојата сестра, на бато. 

 

                                                                          А тебе ќе ти ја донесам, мамо, 

                    златната Месечина, ете, 

                    да ти ја осветлува куќата – станот 
                    и зиме и лете. 

 

                                                                                                        Алваро ЈУНКЕ 

 

 

 

   
  ПОМАЛКУ ПОЗНАТИ ЗБОРОВИ 

 

  волшебни – необични, несекојдневни 

  јато – многу птици во лет, повеќе ѕвезди 

 

 

   ДА РАЗГОВАРАМЕ 

 

�  Каква желба има детето во првата строфа? 

�  Кому детето ќе му подари волшебни ѕвезди? 

�  Зошто детето ја избира златната Месечина за својата мајка? 

 

   

    РАЗМИСЛИ И КАЖИ 

 

� Што искажува поетот со оваа убава песна? 

УСНО И ПИСМЕНО ИЗРАЗУВАЊЕ 
 

 

 

 

 

                         
              

 

 

 

 

 

               ЧИТА                          РАЗГОВАРААТ                      ПИШУВА 

 

 

 
• Луѓето своите мисли ги изразуваат усно или писмено. Усното и 

писменото изразување на луѓето се две форми на нивниот јазик. 

• Јазикот на којшто зборува еден народ се вика мајчин јазик. 
 

 

 

 

  
         РАЗМИСЛИ И КАЖИ 

 

� Усно искажи една своја желба. 

� Искажаната желба запиши ја во тетратката. 

� Што е потребно да знаеш за да пишуваш? 

� Како се изразуваш полесно, усно или писмено? 

              САМОГЛАСКИ И СОГЛАСКИ 

 

 

 

                                              

                СОНЦЕ             ТЕЛЕФОН           МОЛИВ      КНИГА 

 

    Изговори ги гласно зборовите! Направи разлика меѓу  изговорените гласови. 

 

• При изговорот на гласовите издишуваме воздух. Тогаш низ нашата 

усна празнина минува воздушна струја. 

 

ГЛАСОВИ  ---------   ИЗГОВАРАМЕ 

БУКВИ       ---------   ПИШУВАМЕ 

 

• Гласовите во македонскиот јазик се делат на самогласки и согласки. 

 

• При изговарањето на самогласките воздушната струја се движи 

слободно без ниедна пречка. 

 

 

 

 

• При изговарањето на согласките воздушната струја наидува на пречки и 

затоа нив ги слушаме како шумови. 

 

 

 

 

ВЕЖБИ 

 

 Издвој ги самогласките и согласките од зборовите: тетратка, училиште, 

прозорец, сонце, книга, сијалица. 

 Пронајди и напиши пет збора кои започнуваат на самогласка и пет збора 

кои започнуваат на согласка. 

 Од дадените групи на самогласки и согласки во тетратката состави 

зборови:  

ратикноге                бумаиквгре                ауквнирсм 

пр: книга 

 

      САМОГЛАСКИ: А, Е, И, О, У. 

 
СОГЛАСКИ : Б, В, Г, Д, Ѓ, Ж, З, Ѕ, Ј, К, Л, Љ, М, Н, Њ, П, Р, С, Т, 

Ќ, Ф, Х, Ц, Ч, Џ, Ш. 



 

 

 

 

 

 

        НАЈСЛАТКИОТ ПЛОД 

 

Есента е златна. 

Златото ѐ го подарија плодовите. 

Есента е дождлива. 

Дождот ѐ го подарија облаците. 

Есента е игрива. 

Играта ѐ ја подарија жолтите лисја. 

Есента е плодна. 

Плодовите ѐ ги подарија сонцето и дождот. 
Есента е распеана. 

Песната ѐ ја подарија птиците. 

Есента е насмеана. 

Смеaта ѐ ја подарија децата. 

Есента е училиште. 

Училиштето таа им го подари на децата. 

 

                                                    Неџати ЗЕКИРИЈА 

 

 

ДА РАЗГОВАРАМЕ 

 

� Зошто поетот вели: Есента е златна? 

 

 

ЗАДАЧА 

 

� Опиши ја есента со неколку зборови. 

    БОИТЕ НА ЕСЕНТА 

   

Есен е. Ни доцна, ни рана. Само што не паднала првата слана. 

По гранките на дрвјата сè уште овошни плодови висат. Едни – жолти,  

други – црвени, но сите опојно мирисаат. 
- Леле, ама си жолта! – едно јаболко на дуњата ѐ рече. – Сигурно си 

болна. Од гранката, чинам, ќе паднеш до вечер... 

- Јас, болна!? – дуњата навредено врати. 

- И потешка и поздрава сум од тебе барем десетина пати! Поцрвена 

од мене, гледам, ти си... Но бојата не одредува кој колку на дрвото ќе „виси“! 

Една круша – кантарушка, наесен што зрее, слушна што зборуваат па 

почна да се смее... 

- Во животот – им рече – ништо вечно не е. Само сонцето за сите 

нас подеднакво грее! Но, секое годишно време си има своја боја... Зелената е 

на пролетта, жолтата е на есента, а бело сè е во зима! Бојата, пак, на летото на 

ниту една друга слична не е... Речиси не се ни гледа, а сите топло не грее... 

Во тој миг оттука три дечиња минаа... 

- Леле, – викнаа – колку се зрели! 

И сите три ги скинаа. 

 

           Киро ДОНЕВ 

 

 

       ПОМАЛКУ ПОЗНАТИ ЗБОРОВИ 

   

                  опојно мирисаат – мирис што се чувствува посилно 

            мирис кој занесува. 

       круша кантарушка – вид круша 

ЕСЕНСКИ ПЛОДОВИ 

  

Грозје, круши, ореви 

и јаболка зрели, 

плодородна есен 

на дечиња дели. 

 

Од дуњи и мушмули, 

калинки и сливи, 

натежнале гранките 

во родните ниви. 

 

Од есенските плодови 

вкусен сок се прави, 

за да бидат децата 

весели и здрави. 

                         

Ненад ЏАМБАЗОВ 

 

 

       ДА РАЗГОВАРАМЕ 

 

� Кои плодови им ги подарува есента на децата? 

� Од кои плодови се натежнати гранките во овошните градини? 

� Што се прави од овошните плодови? 

ЌОСОТ И ГРОЗЈЕТО 

 

 Ќосот многу сакаше грозје. Пролетта го повика да помогне при режењето 

на лозјето. 

– Сега не можам, градам гнездо – рече ќосот и продолжи да си 

потсвирнува. 

 Кога го копаа лозјето, пак го викнаа напомош. 

– Сега не можам. Несам јајца – одговори. 

 Дојде време да го прскаат лозјето. Го викнаа и ќосот да им помогне. 

– Сега не можам. Лежам врз јајцата. 

 Го викнаа да ги врзува лозинките. 

 – Сега не можам. Ги хранам малите.  

 Дојде време да се плеви лозјето. Го викнаа и ќосот. 
– Не можам – рече – ќосињата ми се мали. Ако ги оставам сами, ќе 

изумрат од глад. 

  Кога грозјето беше зрело, го повикаа ќосот на берба. 

– Сега, сега, веднаш ќе дојдам! – радосно одговори ќосот. – Само 

причекајте да ги викнам и моите мали ќосиња! 

 

Народна приказна 

 

 

    ПОМАЛКУ ПОЗНАТИ ЗБОРОВИ 

 

    ќос – вид црна птица што живее во нашите краишта 

    режење на лозјето – сечење, кроење гранки на лозница 

    несам јајца – снесе јајце, снесува јајца 

    лозинки – млади гранки од лозница 

 

       

      ДА РАЗГОВАРАМЕ 

 

� Зошто ќосот ја одбивал работата во лозјето? 

� Зошто ќосот ја прифатил поканата за берба на грозјето? 

 

 

 

 

 

 

ГАТАНКА 

    Кај нас седи преку цела зима, 

    оди везден бос, 
    перја црни лесни има  

     и се вика   

      . . .  

ЕДНОСТАВНО – СТАРИЦА 

 

 Од училиште се враќаа учениците Беким и Беса. Пред нив одеше една 

старица. Имаше кал. Старицата се лизна и падна. 

 –  Придржи ми ги книгите! – викна момчето. Беким својата чанта ѐ ја 

подаде на Беса и се стрча да ѐ помогне на старицата. 

  Кога се врати, Беса го праша: 

–   Тоа е баба ти? 

–   Не! – одговори Беким. 

–   Мајка ти? 

–   Не! 

–  Тогаш некоја тетка или позната?  

–   Ама не! – одговори Беким. 

–   Едноставно – старица. 

Вера ОСЕВА 

 

 

      ДА РАЗГОВАРАМЕ 

 

� Од каде се враќаа Беким и Беса? 

� Што ѐ се случи на старицата која одеше пред нив? 

� Како постапија учениците со старицата? 

� Дали се познавале старицата и Беким? 

 

 

      РАЗМИСЛИ И КАЖИ 

 

� Како би постапил ти кога би бил на местото на Беким? 

 

   

     ЗАДАЧА – РАСКАЖУВАЊЕ... 

 

   Одбери сам една од овие задачи: 

� Прераскажи го усно прочитаниот расказ. 
� Прераскажи го писмено расказот. 
� Раскажи за некоја слична доживеана случка. 

ИМЕНКИ 

 

 
СÈ НА СВЕТОТ ИМА СВОЕ ИМЕ! 

 

 
Именувај ги сликите: 

 

                                                                    

                  _____________                 ___________                   ____________ 

 

 

 

ДА СЕ ПОТСЕТИМЕ: 

 

� Што е именка?                                                     

� Кои именки се општи?                                                  

� Кои именки се сопствени?   

        

 

              

 

 

 

 

 

 

ЗАПОМНИ!  

 

Зборовите со кои ги именуваме предметите, суштествата, 

појавите и поимите се нарекуваат ИМЕНКИ. 

 

 

 

 

ИМЕНКА 

ОПШТИ 

книга, клупа, молив. 

СОПСТВЕНИ 

Агрон, Водно, Скопје. 

РОДОТ КАЈ ИМЕНКИТЕ 
 

   
 

ТРЕБА ДА ЗНАЕШ! 

 

                               Именките имаат три рода: 

                      машки род  –  (ЕДЕН) маж  

                      женски род  – (ЕДНА) жена  

                                среден род  – (ЕДНО) бебе 

 

Примери: 

ЕДЕН: маж, молив, град, сунѓер, коњ, стол, трактор, авион, тигар, лав. 

ЕДНА: жена, книга, птица, креда, табла, улица, крава, лисица, планина. 

ЕДНО: дете, море, село, јагне, дрво, куче, пенкало, сонце, цвеќе, теле. 

 

 

БРОЈОТ КАЈ ИМЕНКИТЕ 
                                                          

                                                                     

                                                                                                                                  

 

                                                                                   

                                                                                                           

 

 

 

 

 

 

                 

 

 

 

    Разгледај ги сликите и определи го бројот на именките! 

 

 

ТРЕБА ДА ЗНАЕШ! 

 

� Именките имаат два броја: еднина и множина. 

� Сопствените именки немаат множина. 

   

Пример: 

            еднина                           множина 

   стол                                столови 

   книга                               книги 

   молив                             моливи 

   теле                                телиња 

ВЕЖБИ 

 

 

1.  Наведените зборови подреди ги во тетратката според дадената 

табела:  

сестра, брат, коса, пиле, цвеќе, авион, мотор, езеро, теле, заб, маж, жена, дете, 

прозорец, учителка, куќа, дедо, баба, леб, книга. 

 

Машки род 

     ЕДЕН            МНОГУ 

Женски род 

  ЕДНА        МНОГУ 

Среден род 

   ЕДНО          МНОГУ 

еднина множина еднина множина еднина множина 

 

 

 

 

 

 

 

 

     

  

 

2. �   Напиши две реченици во кои ќе употребиш именки од машки род. 

�   Напиши две реченици во кои ќе употребиш именки од женски  род. 

�   Напиши две реченици во кои ќе употребиш именки од среден род.  

                       
                                                                                                                       
3. Дали имаат множина следниве именки: Скопје, Охрид, Зана, Авни, 

Вардар, Водно, Пелистер. 

 

 

4. Потцртај ги именките во песната и подреди ги според родот и бројот во 

табела како горната. 

 

 

ПЕСНА ЗА ЕСЕНТА 

 

Дојде есента   

а што ли донесе? 

Многу овошје: 

жолти дуњи, грозје, 

мушмули и дренки, 

јаболка и круши 

жолти, бели пченки! 

Дојде есента 

а што ли донесе? 

Студени ветрови, 

поројни дождови, 

орачи со плуг, 
листенца испаѓани 

и птици отидени  

кон топлиот југ. 

    КНИГО МОЈА 

 

    На училиште и дома 

    со мене си, мила, 

    како растам – јас сонувам 

    на твоите крила. 

 

    И со колку храбри луѓе 

    ме запозна, книго, ти! 

    Со тебе ме канат туѓи  

    простори – ме мамат в шир! 

 

    Затоа и јас те сакам 

    како сестра, како мајка, 

    другарка си ми мила в рака, 

    најубава бајка. 

 

Асен БОСЕВ 

Препеал: Томе АРСОВСКИ 

 

 

       ЗАДАЧА 

Одбери сам една од овие задачи: 

 

1. Препиши ја првата строфа со ракописни букви. 

2. Научи ја првата строфа напамет. 
3. Напиши автодиктат на научената песна. 

   ЧИТАНКАТА ДОБИЛА КРИЛА 

 

Читанката на еден ученик лежела на 

отворениот прозорец. Се појавила 

месечината. Го осветлила прозорецот, ја 

видела читанката и тивко ја запрашала: 

- Еј, ти, што работиш тука? 

- Размислувам… – тажно одговорила 

читанката. 

- Зар и ти, така испокината, валкана и 

ишарана, можеш за нешто да размислуваш? 

- Ех, токму за тоа и размислувам. Веќе 

ми досади ваквиот живот – се пожалила 

читанката. 

Го слушнал тоа ветерот, па ја повикал: 

- Дојди со мене! Само рашири ги своите 

крила. Еве вака … 

Читанката полетала. Каде, тоа никој не 

го знае. Можеби си нашла подобар другар. 

 

Видое ПОДГОРЕЦ 

 

 

 

 

    ДА РАЗГОВАРАМЕ 

 

� Зошто читанката не била задоволна од ученикот? 

� Кога читанката ќе биде задоволна од ученикот? 

 

  

 

  РАЗМИСЛИ И КАЖИ 

 

� Дали твојата читанка е задоволна од тебе? 

� Која твоја прочитана книга ти е најомилена? 

� Што ти беше интересно во неа? 

 

 

 

 

 
 



 

                                                                                                                                                                         

29 

 

 

 

 

 

 

 

 

 

 

 

 

 

 

 

 

 

 

          КНИГА 

 

  Книгата е лична  

  како шарен цвет, 
  па затоа многумина рекле 

  прозорец е кон цел свет. 
 

  Книгата насекаде 

  околу нас кружи, 

  и со секого, кој сака, 

  таа знае да се дружи. 

 

  Од книгата сите учиме 

  весели песни, приказни тажни 

  секој ден сè повеќе 

  знаеме за многу нешта важни! 

 

   (Ученичка творба од „Развигор“) 

 

  

  ПОМАЛКУ ПОЗНАТИ ЗБОРОВИ 
 

     лична – убава 

    шарен цвет – цвет во многу бои 

    тажен – нерасположен, несреќен 

  „Развигор“ – детско списание на македонски јазик 
 

 

  РАЗМИСЛИ И КАЖИ 

   

� Зошто книгата е прозорец кон светот? 

� Наброј неколку детски списанија. 

БИБЛИОТЕКА 

 

        -  Прочитав една многу убава книга! – му се пофали Ана на Денис. 
        -  А каде ја најде? – праша Денис. 
        - Ја позајмив од библиотека. Таму има многу такви книги. Секогаш 

можеш да земеш книга и откако ќе ја прочиташ треба да ја вратиш. Само, 

знаеш, книгите треба да се чуваат, зашто и други треба да ги читаат. 
         - Оваа книга што јас ја читав беше малку оштетена. Некој пишувал на 

неа. Тоа не е добро. 

         - Книгите се наши верни другари. Кон нив треба со почит да се 

однесуваме. Тоа го рече Ана и побрза кон библиотеката да ја врати 

позајмената книга. 

 

                                                                          (Преземено од „Другарче“) 

 

 

   ДА РАЗГОВАРАМЕ  

 

� Што вели Ана за позајмените книги од библиотеката? 

 

 

   РАЗМИСЛИ И КАЖИ 

 

� Како се однесуваш кон позајмените книги? 

� Зошто велиме дека книгата е нашиот најдобар другар? 

 

 

   ЗАДАЧА – ОПИШУВАЊЕ 

 

�   Опиши ја библиотеката од твоето училиште. 

 

 

ПОРАКА 

 ПОЧИТУВАЈ ЈА КНИГАТА! ТАА Е ТВОЈОТ НАЈДОБАР ДРУГАР.  

ПРВАТА ПЕТКА 

 

Беше обичен училиштен ден. На вториот час имаа македонски јазик. 
Учителката го повика Пенчо на таблата. 

–  Напиши ми две реченици за есента! – му рече таа. 

Пенчо ја зема новата креда, кратко размисли и со убави ракописни букви 

почна да пишува на зелената табла. Учителката ги прочита двете реченици, 

задоволно нишна со главата и пред сите рече: 

–  Одлично, Пенчо! А дали ја имаш напишано домашната задача? 

–  Се разбира, учителке! 

–  Да ја погледам... 

–  Повелете! 

Учителката ја прегледа неговата тетратка. Најмногу се задржа на 

последната напишана страница. Беше насмевната кога рече: 

– Оди си на местото, Пенчо! Ќе ти напишам две петки – една во 

дневникот, една во тетратката! 

Сите ученици му честитаа. Но, кога се врати дома, Пенчо имаше 

натажено лице. Па ете, тој заработи две петки наеднаш, а како ќе знае сега која 

е првата петка?! 

 

Велко НЕДЕЛКОВСКИ  

 

 

 

  ДА РАЗГОВАРАМЕ 

 

• Што му кажала наставничката по македонски јазик на Пенчо? 

• Зошто учителката му напишала две петки? 

• Кој му честитал на Пенчо за добиените две петки? 

• Зошто лицето на Пенчо било натажено? 

                ОРО 

 

Весели деца 

од сите страни 

на светот, 
еднаш се збрале, 

раце си дале, 

развиле оро вито. 

Орото било  

шарено, китно, 

црвено, жолто, 

црно и бело – 

орото личело 

на венче цело. 

Играле така, 

ечела песна в шир, 

децата мали 

од сите страни, 

пееле песни за мир. 

 

                Стојан ТАРАПУЗА 

 

 

 

  ПОМАЛКУ ПОЗНАТИ ЗБОРОВИ 

 

    оро вито – живо, разиграно оро 

    ечела песна – се слуша, одекнува песна 

    в шир – во далечина 

    

    

ДА РАЗГОВАРАМЕ  

 

�   Од каде се собрале дечиња во орото? 

�   Зошто авторот вели дека орото било жолто, црвено, црно и  

             бело? 

�   На што личело орото? 

�   За што играле и пееле децата? 

 

 

     РАЗМИСЛИ И КАЖИ 

 

Сите деца на светот се исти. Исто се смеат, тагуваат и се  

радуваат. Поетот ги повикува сите во едно оро. Како ќе го  

наречеш орото што ќе го играат сите деца од светот?  

                       ЈАБОЛКО 

 

1. На ридот растеше дрво. На него висеше 

румено јаболко. Наиде крадец, се качи на дрвото и, 

кога сакаше да го дофати јаболкото, гранката се 

затресе и јаболкото рече: „Не сум за тебе“. 

 

2. Се откина, падна на земјата и почна да се 

тркала по ридот. Од планинската рамнина овчари го 

видоа јаболкото: „Види, убаво јаболко! „Почна 

караница за тоа кој го видел прв. Сите потрчаа накај 
него. Јаболкото рече: „Не сум јас за вас“. 

 

3. Одеднаш сврте и се стркала натаму. Се 

тркалаше така јаболкото и наиде на двајца патника. И едниот и другиот го 

видоа и помислија: „Ама убаво јаболко! Ќе го земам, но да не види мојот 
сопатник“. А јаболкото рече: „Не сум јас за вас“. 

 

4. Сврте и се стркала натаму преку некоја ливада. На ливадата спиеше 

едно момче, а покрај него седеше девојче. Го здогледа јаболкото и рече: „О, 

колку прекрасно јаболко! Ќе го разбудам брат ми, па заедно ќе го изедеме“. 

 А јаболкото се насмеа: „Јас сум за вас“. И му се дотркала на девојчето в 

скут. 
Драган ЛУКИЌ 

 

 

   ДА РАЗГОВАРАМЕ 

 

� Зошто јаболкото побегна од крадецот? 

� Како постапи јаболкото со овчарите? 

� Зошто јаболкото прифати да биде за братчето  

      и сестричката? 

� Кој е себичен во текстот? 

� Кој е дарежлив во текстот? 

 

 

   РАЗМИСЛИ И КАЖИ 

 

� Како би постапил ти во таков случај? 

 

 

    ЗАДАЧА – ПРЕРАСКАЖУВАЊЕ 

 

Прераскажи го текстот според дадениов план: 

1. Руменото јаболко и крадецот. 
2. Овчарите и јаболкото. 

3. Јаболкото и патниците. 

4. Децата и јаболкото. 

     ЗБОГУМ ПТИЦИ  

 

Збогум птици – преселници, 

ај со здравје, ај, 
да стигнете среќно сите  

во јужниот крај. 
 

Збогум штрку, ластовички 

и славеју мал, 

в есен, в зима ќе ве нема, 
многу ни е жал. 

 

Збогум птици – лекокрили, 

дожд и ветер коси, 

и вашата тажна песна, 

далеку ја носи. 

 

Вратете се вие в пролет, 
штом расцвета цвет 
и запејте песна мили, 

раширете крилја в лет. 
 

Ненад ЏАМБАЗОВ 

 

 

 

 

  ПОМАЛКУ ПОЗНАТИ ЗБОРОВИ 

 

  лекокрили – со лесни крилја 
 

 

 

  ДА РАЗГОВАРАМЕ 

 

� Кога птиците преселници го напуштаат родниот крај? 

� Кога овие птици се враќаат во своите гнезда? 

� Каде ластовичката и штркот го прават своето гнездо? 

ПТИЦИТЕ СЕ СЕЛАТ 

 

На телефонските жици слета јато ластовички. Бели и црни 

ѓерданчиња ги красеа нивните вратчиња. Тие црцореа. Како да се 

договараа за долгиот пат што ги чека. 

Потоа одлетаа кон топлиот југ. Во родниот крај веќе ја снема нивната 

храна. Ги оставија своите гнезда. До пролет ќе ги чуваат децата и 

возрасните. 

На југ отидоа и штрковите, кукавиците и славејчињата. 

Птиците кои на есен ги напуштаат нашите краишта се викаат 
преселни птици. 

–  Летајте драги птици! – порачуваат добрите деца. – Ние ќе ви ги 

чуваме вашите гнезда. 
 

Павлина СТОЈКОСКА 

 

 

  ПОМАЛКУ ПОЗНАТИ ЗБОРОВИ 

 

  црцорење – испуштање глас на птиците 
 

   

ДА РАЗГОВАРАМЕ  

 

� Кои птици слетале на телефонските жици? 

� Што се договориле тие? 

� Зошто птиците одлетале кон топлиот југ? 

� Кој ќе ги чува до пролет нивните гнезда? 

� Како се викаат птиците кои на есен ги напуштаат нашите 

краишта? 

� Што им порачуваат децата на преселните птици? 

ДРУГАРУВАЊЕ 

 

   

 Другарче со другарче 

 радост, убавина, 

 другарче на другарче 

 љубов и добрина. 
 

 Другарче другарчето, 

 од срце го сака, 

делат сè што имаат – 

 и радост и мака. 

 

 Во таквото другарство 

 Нема твое – мое, 

 сè е наше, другарско, 

 Без разлика што е. 

 

   

 Васил КУНОСКИ 

 

 

 

 

   

 

 

РАЗМИСЛИ И КАЖИ 

 

� Зошто во другарувањето нема твое – мое, туку сè е наше,     

           другарско? 

� Како се однесуваш ти кон своите другарчиња? 

� Кој е твојот најдобар другар? 

� Во што го согледуваш твоето другарство? 

 

 

  

      ЗАДАЧА – ОПИШУВАЊЕ 

 

� Опиши го твоето другарче! 

ДРУГАРСТВО 

 

 Зоре и Кате се другарки. Седат 
во иста клупа. Се редат двете. Си 

играат често. Зоре нема ни братче, ни 

сестриче, но ја има Кате. Секој ден со 

неа ја дели ужината што ја носи в 
училиште: кифли, грозје или што и да 

било. 

 Но, на еден час нешто лошо се 

случи. Нешто многу непријатно. За 

двете… 

На тој час пишуваа за петка. Така 

им рече учителката. Кој убаво ќе 

напише, ќе добие петка! Кој не сака 

петка? Сите пишуваа во полна тишина. 

 Одеднаш на Зоре ѐ се испушти: 

–  Уф! – а имаше и зошто: моливчето ѐ се лизна и ѐ направи едно „О” 

како надуено топче. Во ѓердан од убави букви нема место за вакво топче! Никој 
тоа не го сака, па ни Зоре. 

– Гума! – ѐ шепна на Кате. 

– Немам – одговори таа. 

Во отворената кутија што стоеше пред двете, еден убаво наострен молив 
мирно си лежеше. 

И знаете што стана? Кате се вцрви како домат. Зошто? Па знаете и 

сами… 

 

Даринка ЈАНУШЕВА 

 

ПОУКА 

ВИСТИНСКИОТ ДРУГАР СЕ ПОЗНАВА ВО НЕВОЛЈА. 

 

       ДА РАЗГОВАРАМЕ 

 

� Што работеле учениците на часот? 

� Зошто Кате се вцрвила на крајот како домат? 

� Која од двете е вистинска другарка, Кате или Зоре? 

� По што заклучуваш дека Кате станала свесна за својата грешка? 

� Како би постапил ти во слична ситуација? 

 

 

       ЗАДАЧА – РАСКАЖУВАЊЕ 

       (Според даден план) 

Потсети се на некоја твоја недругарска постапка од која си се    

засрамил и раскажи ја самостојно или според дадениов план. 

1. Непријатна случка. 

2. Му се извинив на мојот другар. 

3. Се чувствував засрамено. 

4. Ние повторно се дружиме. 

  ДОЦНА ЕСЕН 

 

Поубав да биде 
и нашиот двор – 

засадивме денес 
еден зелен бор. 

 

На старата липа 

сува гранка има, 

пресечи ја сега, 

пред да фати зима. 

 

Цвеќето од градината, 

наредбата гласи: 

треба да се прибере, 
од мраз да се спаси. 

 

На крај, еве, дворот 
пак убав и чист е – 

го собравме сето 

пожолтено лисје! 
 

                                            Томе АРСОВСКИ 

 

                         ПОМАЛКУ ПОЗНАТИ ЗБОРОВИ 
 

    зелен бор – вид зимзелено дрво 

    липа –  вид дрво 

 

      

    ЗАДАЧА 

     Одбери сам: 
 

� Препиши ја песничката со ракописни букви. 

� Опиши ја доцната есен. 

НА ВЕТРОТ МУ СЕ ТАНЦУВА 

  

Беше есен. Никој не сакаше толку брзо да си заминат топлите денови. А 

и сонцето одбегнуваше да се крие зад облаците. 

  –  Ќе дувам! – рече ветрот. – Време е да почнам да ги ронам лисјата на 

дрвјата. 

         –  Рано е... Причекај уште малку... – се обиде да го смири сонцето. – А и 

тој листоронец брзо ќе затропа на вратата... 

         – Мене ми се игра низ гранките! – продолжи ветрот. – Толку ми се 

танцува со лисјата. 

         – Најпрво треба да дојде дождот... – го потсети сонцето. – А за него се 

задолжени облаците... 

Ветрот се разлути и се растрча кон планините. Оттаму почна да ги тркала 

облаците и почна да врне. Врнеше без престан. 
          – Убав е овој дожд за орање! – се израдува орачот. – А житото што ќе се 

посее брзо ќе изрти. Дождов заврна во вистински час. 
        – Ако се погоди есента и летото ќе биде богато со жито – предвидуваше 

орачот. – Велат, каква есен – таква година... 

  Есента е чудно годишно време, богата со род. 

  Додека секој си ја извршуваше работата, ветрот беше немирен. Одвај 
чекаше да пожолтат лисјата и да си го почне танцот кој толку многу си го сакаше. 

 

Горјан ПЕТРЕВСКИ 

   

  ПОМАЛКУ ПОЗНАТИ ЗБОРОВИ 
 

  листоронец – се мисли на есенскиот ветер 
  изрти – никне 

 

   

  ЗАДАЧА – ОПИШУВАЊЕ 
 

  Опиши ја есента според дадениов план. 

� Сонцето е зад облаците. 

� Пожолтени лисја. 

� Береме сочни плодови. 

� Подготовка за зимница. 

� Осаменото врапче. 

     КАМЕНОТ И ЗМИЈАТА 

 

Еден изморен патник седнал на студен камен да се одмори. Под каменот 
имало змија. Откако го насетила човекот, му рекла на каменот: 

– Помрдни се малку, да си ја извадам главата. Сакам да го каснам 

човекот за нога.  

  – Биди спокојна – ѐ одговорил каменот. – Јас ќе го каснам подобро од 

тебе. 

 Испотениот патник се одморал долго време врз каменот. Без да насети, 

настинал. 

 Кога си отишол дома, се разболел и долго време лежел болен. 

 

 

Народна приказна 

 

 

 

ЗАДАЧА – ПРЕРАСКАЖУВАЊЕ 

 

Одбери сам една од овие задачи: 

 

� Прераскажи ја прочитаната приказна. 

� Измени го крајот на приказната. 

        УБАВИ ЗБОРОВИ 

 

Ај, да измислуваме убави зборови! 

Еве, вака: 

Да биде радост наместо мака. 

 

Сè што е насилно, свирепо, грубо 

Нека го носи името – љубов! 
 

Вистина ставаме наместо лага 

Смеа и веселба наместо тага. 
 

Болката нека е ведрина сега, 

А сите војни да станат шега. 

 

Црното нека си остане боја, 

Но, да не тежи во душата твоја. 

 

Солзите – мака в срце што носат 
Нека се претворат во капка роса. 

 

 

                                          Видое ПОДГОРЕЦ 

 

ПОМАЛКУ ПОЗНАТИ ЗБОРОВИ 

 

свирепо – злобно 

 

 

  ЗАДАЧА 
   

  Напиши две реченици во кои ќе употребиш убави зборови. 

ТЕЛЕФОНСКИ РАЗГОВОР 

 

 Агим и Орхан често разговараат по телефон. Се договараат што ќе 

прават во слободното време. Агим тоа го прави вака: 

 Прво ја подига телефонската слушалка. Потоа, ќе го слушне сигналот 
дека линијата е слободна, го избира телефонскиот број на Орхан. А кога 

врската ќе се добие, Агим се најавува: 
 АГИМ: Добар ден, Агим е на телефон. Би сакал да зборувам со Орхан. 

 ОРХАН: О Агим, здраво! Орхан е на телефон. 

 АГИМ: Орхан, сакаш ли да дојдеш кај мене? Ќе си играме со новата 

топка. 

 ОРХАН: Сега не можам. Морам да ги пишувам домашните задачи. Ќе 

дојдам, но подоцна. 
 АГИМ: Добро, до видување! 

 ОРХАН: До видување! 

 

 

                                       Преземено од „Фатоси“ 

 

 

 

 

 

           ЗАДАЧА  

 

� Вежбајте телефонски разговор во одделението. 

 

 

 

 

 

 



 

 
44 

 

 

 

 

 

 

                                           ВО АВТОБУСОТ 

 

    Нашата населба 

    не е ни далеку, ни близу, 
    а патот не е ни долг, ни кус. 
    Кога одиме со мама в град 

    се возиме со црвен автобус. 
 

    Во автобусот човек до човек, 
    па мама ми вели честo: 

    – Кога ќе видиш 

    постар човек да стои, 

    ти отстапи му место! 

 

      Радмила ТРИФУНОСКА 

      

 

 

   

 

 

 

 

 

 

 

 

 

 

 

 

 

 

   

     ЗАДАЧА 

 

     Прочитај ја внимателно песната и пронајди ја пораката. 

ПРИДАВКИ 

 

 

Разгледај ја илустрацијата и прочитај ги зборовите напишани околу неа. 

Истакнатите зборови означуваат својство на предметот клупа. 

 

 

 

 зелена                                                           дрвена 

 кафена                                                          метална 

 долга                                                             училишна 

 голема                                                         моја 

 убава                                                            твоја 

 прва                                                              наша 

 

 

 

 

ЗАПОМНИ!  ТРЕБА ДА ЗНАЕШ! 

 

 

 Зборовите кои означуваат својство на предметите, 

суштествата и појавите се викаат придавки. 

 Придавката секогаш стои  до именката. Таа не се 

употребува самостојно, туку со именката и ги определува 

својствата на тоа што се именува со именката. 
 Видови придавки: 

  Описни  – оние што ги опишуваат предметите и суштествата. 

       Пример: зелена, кафена, долга, убава... клупа. 

 Односни – оние што упатуваат на друг предмет и суштество. 
       Пример: училишна, дрвена, метална... клупа. 

 Бројни – го  означуваат односот на предметите по ред. 

                       Пример: прва, трета, петта... клупа. 
 Заменски – означуваат присвојно својство, имаат показно и 

квалитативно значење. 

       Пример: моја, твоја, наша, ваша... клупа. 

 

 

 

 

 

 

 

 

РОДОТ и БРОЈОТ на придавките се определува според родот и          

бројот на именките. 

ВЕЖБИ  

 

 

 

 

 

 

 

 

 

 

 

 

 

 

 

 

 

 

 Именувај ги предметите од сликите. Пред секоја именка напиши 

придавка: 

 

                                                                                            

 

 

 

 

 

 

               ----------------------              -----------------------              ---------------------- 

 

 

 

 

Пример:  
                          Злато  –  златен, златна, златно 
 

 

 Во следниов текст потцртај ги придавките, препиши ги и одреди им 

го родот и бројот: 
 

Тоа е една стара добра приказна. Далеку некаде, преку зелени 

ливади и високи планини, преку брзите бистри реки, сините мориња, 

бучните градови и широките села, во еден голем дворец живее мудриот 
старец кого го викаа Волшебникот.  
Тој одгледува бели лалиња и сребрени славејчиња. Најголемата 

љубов на Волшебникот се малите деца. Затоа ноќе неуморно го 

разубавува детскиот сон.  

                                                                                          (бајка) 

 

 Од наведениве именки образувај придавки: 

 

       злато, железо, стакло, дрво, сребро, кожа, пластика, свила, гума. 



 

                            

 

 

       

 

 

 
ПРЕД ЗИМАТА 

 
 

Босо скока врапчето, 

на снегот му студи, 

Маја гледа од прозорец, 

гледа и се чуди. 

 

Мамо кажи како, 

како да му ветам – 

шалче, капче, ракавички 

како да му сплетам? 

 

Направи му куќичка, 

дај му трошки, жито, 

ќе ти биде благодарно, 

весело и сито. 

 

Тоа сака слободно 

да џвака, да летка, 

а ти во училиште – 

ќе добиеш петка.. 

 

Томе АРСОВСКИ 

ЧУДНА ПРИКАЗНА 

 

На часот по македонски јазик учителката им се обрати на учениците: 

- Денеска ќе се обидеме да составиме приказна. Јас ќе ви кажам неколку 
зборови, а вие, со помош на тие, но и со други зборови, треба да измислите 

приказна. Еве ги задолжителните зборови: зима, врапче, прозорец, девојче, 

студ, глад, трошки... 

Учениците внимателно слушаа. 

- Убаво е приказната да биде ведра, весела! – дополни учителката. 

Учениците почнаа да пишуваат. Реченица по реченица се редеа во 

нивните тетратки. 

На крајот од часот Елена прва се јави да ја прочита приказната што ја 

измислила. Нејзината приказна гласеше вака: 

,,Зима. Надвор беше многу студено. На прозорецот стоеше едно 

врапче и гледаше во дворот. Долета едно гладно девојче и рече: ,,Џив! 

Џив!“ Врапчето го отвори прозорецот и му даде трошки на девојчето. Тоа 

ги изеде трошките и рече: ,,Ти благодарам, врапченце! Штом ќе дојде 

пролетта, јас ќе ти се оддолжам со песна. Ќе ти црцорам на прозорецот“. 

Потоа девојчето одлета, а врапчето продолжи да ја учи новата 

песна од читанката. 

Кога Елена заврши со читањето на својата приказна, сите ученици се 

смееја. Се смееше и учителката, но ја прекори Елена дека направила 

мешаница во приказната. 

Елена вака се одбрани: 

- Ама, учителке, нели Вие рековте приказната да биде весела! 

 

Софе ШТЕРЈОСКИ 

 

 

 

 

 

 

 

 

 

 

 

 

 

 

   

ЗАДАЧА 

 

� Прочитај ја внимателно измислената приказна на Елена. 

� Напиши ја правилно приказната на Елена. 

 АВТОБУСОТ И ТОПКАТА 

 

Децата играа фудбал на игралиште покрај една улица. Играјќи, топката 

им се истркала на улицата. Тогаш наиде еден автобус полн со патници. 

Топката се истркала право под тркалото на автобусот. Кон топката дотрча едно 

дете. Возачот притисна на сопирачката и автобусот веднаш застана. Топката 

беше спасена и покрај загрозениот детски живот. Во истиот момент од 

патниците и децата се слушна ракоплескање и извикување: 

- Да живее најдобриот возач! 

 

Драган ЛУКИЌ 

 

 

 

ДА РАЗГОВАРАМЕ 

 

� Каде се истркалала топката? 

� Како постапил возачот кога ја здогледал топката? 

� Што направиле патниците и децата кога топката била спасена? 

 

 

 

 РАЗМИСЛИ И КАЖИ 

 

�  Раскажи за некој сличен настан во кој си учествувал. 

ЧОВЕКОТ УЧИ ДОДЕКА Е ЖИВ 

 

 Одамна, многу одамна, си живеел еден старец. Сите го познавале и го 

почитувале, зашто тој старец бил многу мудар. Но, честопати велел: 

 – Човек треба да учи додека е жив! 

 Една зимска ноќ старецот си седел покрај огништето. Ненадејно некој 
затропал на вратата. 

 – Влези! – рекол старецот. 
 Вратата се отворила и се појавило едно девојче. 

 – Дедо – му рекло девојчето – дома ни изгасна огнот. Дај ни неколку 
жарчиња да го потпалиме пак. 
 Добро, девојченце, ќе ви дадам. Но, како ќе го пренесеш жарот до дома? 

Имаш ли некаков сад? 

 – Немам. 

 – Тогаш, како ќе го однесеш до дома? 

 – Ќе го однесам во рацете! 

 – Ќе се изгориш! 

– Нема да се изгорам, ќе видиш ... 

 Девојчето се наведнало, си ставило од ладната пепел врз дланката, а 

врз неа – две поголеми жарчиња. Му се заблагодарило на старецот и – си 

заминало. А старецот останал да се чуди и си рекол: 

 – Колку било тоа едноставно, а јас никогаш немаше да се сетам. Значи и 

од детето, човек може да научи нешто. Навистина, човекот учи додека е жив! 

 

Романска народна приказна 

 

 

 

  ПОМАЛКУ ПОЗНАТИ ЗБОРОВИ 

 

  мудар – итар  

  огниште – место каде што гори огнот, камин 

  жар – остаток од изгорените дрва 

 

   

РАЗМИСЛИ И КАЖИ 

 

� Пронајди ги пораките во приказната и објасни го нивното  

           значење! 

� Како се викаат овие кратки и мудри мисли? 

� Што е народна приказна? 

              ЛАВОТ И ГЛУШЕЦОТ 

 

 Лавот, изморен, легна да се 

одмори во една сенка и таму заспа. На 

еден глушец, што минуваше таму му 
дојде в глава да претрча преку лавот. 
Лавот се разбуди и го фати глушецот и 

му рече: 

 –  При толкаво поле, преку мојот 
грб ли најде пат да минуваш? Што ќе 

правиш сега, кажувај?! 

 – Семоќен лаву – одговори 

глушецот со нежен глас – многу згрешив, признавам и се извинувам, но те 

молам да ми простиш, веќе нема така да правам. Ова ќе ми биде прв и 

последен пат.  А и размисли, те молам, каква слава ќе биде за лавот да убие 

еден глушец?! 

 Лавот се насмевна и го пушти без да го повреди. 

 По неколку дена, лавот се фати во дебела мрежа, што ловците за 

лавови и мечки ја беа поставиле. Немоќен да се спаси од неа, лавот почна да 

рика колку што може. Глушецот слушна, стрча, погледна и го позна својот 
добротвор. Без да губи време, почна да ја грицка, малку по малку мрежата и 

прегриза едно јаже. Тогаш мрежата се растргна и лавот се спаси. „Чудни 

работи гледам на светот!“ – сиот зачуден рече лавот. 
- Кој некогаш би рекол дека и глушец лав од смрт може да спаси?! 

 

Доситеј ОБРАДОВИЌ 

 

    ПОРАКА: ,,ДОБРОТО, СО ДОБРО СЕ ВРАЌА“. 

 

 

  ПОМАЛКУ ПОЗНАТИ ЗБОРОВИ 

 

  грицка – со заби откинува мали парчиња 

  рика – глас на некои животни што надалеку се слуша 

  добротвор – личност, кој прави добри дела 

 

 

   

  ДА РАЗГОВАРАМЕ ЗА ПРИКАЗНАТА 

  

� Што му се случило на глушецот при првата средба со лавот? 

� Како глушецот успеал да се спаси од лавот? 

� Кој го спасил лавот од смрт? 

         Р О Д Е Н Д Е Н 

 

На Ќефсер ѐ е роденден. Дедо ѐ ѐ подари голема топка. Мама ѐ подари 

кукла. Тато, пак, ѐ донесе книга со убави сказни. 

 Си поигра Ќефсер со топката и ја остави. Си поигра и со куклата, па ја 

стави да спие.  

 Ја отвори Ќефсер книгата и се занесе во неа. Не излезе ни да поигра. Не 

стана да гледа ни телевизија. 

– Ајде, Ќефсер, млекото ти е готово! – ја кани мама. 

– Добро, мамо! Но, прво да ја разгледам книгата. 

 

                                                             (Текст преземен од „Другарче“) 

 

 

 

 

 

 

 

 

 

 

 

 

 

 

 

 

 

 

 

 

 

 

     ДА РАЗГОВАРАМЕ 

 

� Кој ѐ подарил најубав подарок на Ќефсер? 

 

 

    ЗАДАЧА 

 

  Одбери сам една од овие задачи: 

1. Раскажи за една роденденска забава на која си учествувал. 

2. Опиши како изгледа една твоја роденденска забава. 

3. Илустрирај една роденденска честитка. 

           СНЕГОТ НОСИ РАДОСТ 

 

Три девојчиња, три другарки многу го сакаа снегот. Но него сè уште го 

немаше. 

- Ајде да сонуваме за првиот снег! – предложи првото. 

- Толку го сакам... 

- И јас! – прифати второто. – Тој носи радост. 
Третото девојче се подзамисли. 

- Нас можеби ќе не израдува... – рече. 

- Но сите не му се радуваат. 
- А кој е тој што не го сака? – праша првото. 

- Има ли таков? 

- Освен тебе! – прекори второто. – Ти, ете, не го сакаш... 

- Јас!? Не е вистина... – се побуни третото. – Но што е со дивите животни?    

А со птиците што остануваат овде да презимат? 

Сите девојчиња се подзамислија. 

- Имаш право... – се согласи првото. – Тие не го сакаат... 
- И ќе водат тешки битки со гладот... – прифати и второто. 

- Нема да им биде лесно. 

- Но, тука се и луѓето... – ги потсети третото. 

- Да им помогнат да презимат. За да не умрат од глад. А и ние децата сме 

со нив... 

Трите девојчиња продолжија будно да го сонуваат доаѓањето на првиот 
снег. Си замислуваа дека на дланките им слетуваат живи ѕвездички. Сонуваа 

ширни полиња и дрвја покриени со снегови. И диви животни и птици, но среќни 

од грижата што им ја укажува човекот. Убаво беше да се сонува. Но и да се 

остане буден кога ќе затреба. Кога ќе дојде снегот... 
           

        Горјан ПЕТРЕВСКИ 

        ГОТВЕТЕ ГИ САНКИТЕ 

 

Гледам денес в село  

 сè станало бело: 

 бели се покривите, 

 ливадите, нивите, 

 елките на брегот 
 бели се од снегот. 
 

 Потонало в бело 

 цело наше село! 

 А само за час, 
 бел станав и јас! 
 

 Бела е и гората,  

 се белеат и гранките, 

 уште рано во зората 

 гответе ги санките! 

 

                                    Наум ПОПЕСКИ 

 

 

 

 

  ДА РАЗГОВАРАМЕ  

 

� Што кажува поетот во првата строфа? 

� На што повикува поетот во песната? 

� Која боја доминира во песната? 

� Од што е возбуден поетот? 

 

   

 

ЗАДАЧА – ПРЕРАСКАЖУВАЊЕ        

 

� Опиши еден зимски ден од твоето место на живеење; улица. 

ГЛАГОЛИ 

 

ДЕЈСТВО 
 

СОСТОЈБА 
ПРИРОДНА 
ПОЈАВА 

 

ПОЛОЖБА 

 

 

 

ГЛАГОЛИ 
 

  

Разгледај ги сликите! 

 

 

 

 

 

  

 

 

 

         Момчето трча.                 Девојчето танцува.                 Врне дожд.           

 

 

ЗАПОМНИ! – ТРЕБА ДА ЗНАЕШ! 

 

Зборовите кои означуваат дејство, положба, состојба или 

природна појава се викаат ГЛАГОЛИ. 

 

 

 

РАЗГЛЕДАЈ И ПОТСЕТИ СЕ! 

 

� Зборови со кои означуваме дејство: трча, вежба, копа, готви, чисти... 

� Зборови со кои означуваме положба: лежи, седи, стои, спие... 

� Зборови со кои означуваме состојба: се радува, плаче, се смее... 

� Зборови со кои означуваме природна појава: врне, снежи, грми, се 

стемнува, се разденува... 

 

 

 

 

 

Примери: 

1. Ученикот пишува домашна задача. 

2. Авни седи во првата клупа. 

3. Цвеќињата расцветаа во вашата градина. 

ОСНОВНИ ГЛАГОЛСКИ ВРЕМИЊА 

 

Според времето на извршување на дејството глаголите означуваат: 
минатост, сегашност и идност. 

 

 

 

 

 

 

 

 

 

Минатост: Дејството кое се случило пред нашиот разговор, велиме дека се 

случило во минато време или во минатост. 
 

 

Пример:  

                      Еднина                                             Множина 

ЈАС читав                                       НИЕ читавме 

ТИ  читаше                                     ВИЕ читавте 

ТОЈ; ТАА; ТОА читаше                 ТИЕ читаа 

 

 

Сегашност: Дејството кое се случува во моментот додека зборуваме, велиме 

дека се случило во сегашно време или во сегашност. 
 

 

Пример:  

                       Еднина                                           Множина 

ЈАС читам                                     НИЕ читаме 

ТИ  читаш                                      ВИЕ читате 

   ТОЈ; ТАА; ТОА чита                     ТИЕ читаат 
 

 

Идност: Дејството кое ќе се случи по моментот на зборувањето, велиме дека се 

случило во идно време или во идност. 

 

Пример: 

 

                        Еднина                                         Множина 

ЈАС ќе читам                              НИЕ ќе читаме 

ТИ  ќе читаш                               ВИЕ ќе читате 

ТОЈ; ТАА; ТОА ќе чита               ТИЕ ќе читаат 

МИНАТОСТ             СЕГАШНОСТ                          ИДНОСТ 
       пред                                    сега                                        после               

ВЕЖБИ  

Разгледај ги сликите!   

За секоја слика напиши реченица во која глаголот е употребен во 

сегашно време, во минато време и во идно време! 

 

 

Пример: 

 

 

 

       Јас пишувам.  Јас пишував. Јас ќе пишувам. 

 

 

 

 

 

 

 

     _____________.  _____________.  _____________. 

 

 

 

 

 

 

 

   ______________.  _____________.  _____________. 

 

 

 

 

� До именките напиши глагол! 

  Пример:       

Кој?             Што работи? 

Мерита       игра. 

Енис           -----------------------------. 

Кучето        -----------------------------. 

Ученикот    -----------------------------. 

Птицата      -----------------------------. 

Децата        -----------------------------. 

Сара           -----------------------------. 

Дождот       -----------------------------. 

Ветрот        -----------------------------. 

 ДЕДО МРАЗ 

 

Иде годината Нова 

со долги руси коси, 

добриот ДЕДО МРАЗ 

дарови убави носи. 

 

 

Спијте си дечиња вие 

сонот нека ве злати, 

тој добар весел дедо 

кај сите вас ќе сврати. 

 

 

Додека децата спијат 
и слатко сон си сонат, 
тогаш низ ѕвезденото небо 

санките на ДЕДО МРАЗ ѕвонат. 
 

 

Наум ПОПЕВСКИ 

 

 

 

 

 

 

 

 

 

 

 

 

 

 

 

 

 

 

 

  ЗАДАЧА 

Одбери сам: 

 

� Опиши го ликот на Дедо Мраз. 
� Опиши ја твојата накитена новогодишна елка. 

� Направи новогодишна честитка. 

ДЕДО МРАЗ Е СРЕЌЕН 

 

Неколку девојчиња и момчиња ја китеа елката. И сите до едно беа весели и 

насмеани. 

- Под елката ќе наредиме и многу подароци! – рече едно од девојчињата. 

– Зошто без нив нема да биде весело за Нова година.  

- Подароци ќе ни донесе и Дедо Мраз! – прифати и другото, исто така, со 

насмевка на лицето. – Одвај чекам... 

- Дедо Мраз е задолжен да подарува! – се вмеша и некое од момчињата. 

– Така било од секогаш... 

- А ти веруваш во Дедо Мраз? – праша друго дете со озарен лик. – И дали 

си го видел!? 

- Ах, зошто да не верувам!? И зошто да не постои Дедо Мраз!? – потврди 

тоа. – Секој треба да верува во него... 

- Дедо Мраз е создаден од детските желби! – се досети некој. – Тој е 

секогаш весел и насмеан. 

- Среќен е затоа што им носи дарови на сите! – се јави друг весел глас.  
- Тој сака само да подарува... И за тоа не бара ништо друго освен 

насмевки на лицата... 

Среќата околу елката беше неизмерна. А секое од децата на свој начин си 

го замислуваше најсреќниот дедо на светот.  
Но Дедо Мраз (ова е видена вистина!) токму во тој час, уште пред да дојде 

Нова година, стоеше на прозорецот и скришно ги ѕиркаше. Беше насмеан и 

среќен. А неговата среќа доаѓаше од веселите лица на девојчињата и 

момчињата околу елката. Само едно од нив да беше тажно, и тој ќе се 

растажеше. Но и ќе се обидеше да го развесели.  

Затоа е и Дедо Мраз, зар не? 

 

         Горјан ПЕТРЕВСКИ 

 ДВАНАЕСЕТТЕ МЕСЕЦИ 
 

ЈАНУАРИ – снегулки ни дари, 

ФЕВРУАРИ – печката ја жари, 

МАРТ – со росичка мартува, 

АПРИЛ –  со цвеќиња стартува, 

МАЈ – сончевина носи, 

ЈУНИ – сочна трева коси, 

ЈУЛИ – ситен песок сее, 

АВГУСТ –  житото го жнее, 

СЕПТЕМВРИ -  плодови дели, 

ОКТОМВРИ -  птиците ги сели, 

НОЕМВРИ – лисјата ги позлатува, 

ДЕКЕМВРИ – со годината патува! 

 

  

                               Рајко ЈОВЧЕСКИ 

 

       

 

 

 

 

 

 

 
ДА РАЗГОВАРАМЕ ЗА ПЕСНАТА  

 

� Кој месец го сакаш најмногу? 

� Во кој месец е твојот роденден? 

� Зошто сите деца му се радуваат на снегот? 

 

   

ЗАДАЧА – ОПИШУВАЊЕ 

Одбери сам: 

 

� Одбери еден месец кој повеќе ти се допаѓа и опиши ги 

природните убавини. 

      ГОДИШНИ ВРЕМИЊА 

 

Кога листот од дрво 

паѓа жолт и лесен 

и дожд кога врне, 

значи дошла . . . . 

     

 

И снегови има,  

секој в топло бега 

 од ладната . . . . 

    

     

Кога сè е зелено 

 во гора и поле, 

 радосни сме, викаме:

 „Здраво, мила . . . . . .“

    

 

А пак кога врие 

од жештина светот, 
тогаш секој вели: 

„Дошло топло . . . .“ 

 

 

Славчо ТЕМКОВ 

 

 

 

 

 

  ЗАДАЧА – ОПИШУВАЊЕ 

 

  Учениците да се поделат во 4 групи и секоја група да опише едно 

  годишно време. 

                РАСКАЗ СПОРЕД СЛИКИ 

 

 

 

ЗАДАЧА 

 

� Опиши ги горните слики! 

� Напиши состав според дадените четири слики. 

� Дај му наслов на составот. 

КАКОВ Е СНЕГОТ 

 

Наврна голем снег. Баба гледа низ прозорецот и вели: 

 – Снегот е студен. 

 И тато го гледа снегот. Се радува и вели: 

 – Снегот е топол покривач. Ги покрил и ги грее житата, тревите, 

семињата. Мразот ништо не им може. 

 И мама му се радува на снегот: 
 – Снегот го исчистил воздухот. Го собрал правот. Ја покрил калта. 

 А дедо вели: 

 – Снегот ја разубавил шумата. Ја наврнал елката и на Зајко му направил 

топла стреа. 

 Децата истрчаа надвор. Се истркалаа во снегот. Почнаа да прават 
Снешко. Викаа, се радуваа: 

 – Снегот е бел! 

  – Снегот е мек! 
– Снегот е најубава играчка! 

 

                Глигор ПОПОВСКИ 

 

 

   ДА РАЗГОВАРАМЕ  

 

� Што вели бабата за снегот? 

� Како таткото се радувал на снегот? 

� Што велел дедото? 

� Каде истрчале децата? 

� Зошто сите му се радуваме на снегот? 

           БЕЛИТЕ БАЛЕРИНИ 
 

 

Се вртат, потскокнувааат 

како вистински балерини 

и паѓаат, и паѓаат 

како пердуви меки 

од нашите постелнини. 

 

 

На белите балерини 

им ги подадов дланките, 

а тие како седнуваа 

и се помали и помали 

стануваа... 

Во капки росни ичезнуваа. 

 

 

                                               Меланија  ПАВЛОВИЧ 

ТАНЦ НА СНЕГУЛКИТЕ 

 

Летам… 

Летам… Радосно прошепоте една 

снегулка и скокна од торбата на снежниот 
облак. По неа втората, третата... 

Денот се претвори во радосен снежен 

танц. Децата истрчаа на улица. Викаа. Се 

радуваа на првиот снег. 
Ана вчудоневидено гледа во снегулките. 

Таа е малечка и не смее да излезе надвор. 

Мајка ѐ ѐ го отвори прозорецот поубаво да ги 

види крилатите снегулки. А тие виорат... Се 

радуваат. Ана сака да ги фати. Ја подава 

раката, но не може. Ни една снегулка не сака да 

застане на поддаденото детско раче. 

Но, ете една снегулка се измори и 

полека, полека се спушти во Анината дланка. 

Но, ја снема. Снегулката се растопи. Ана почна 

да плаче. 

– Ми побегна снегулката... Мамо, врати ми ја. 

  Мајка ѐ ја изнесе Ана надвор. А таму многу снегулки. Целата земја ја 

обвиле. И гледај: гранките изгледаат како да имаат бел кожув. 

 Сите се радосни на снежниот танц. И децата, и дрвјата и земјата. Само 

врапчето под стреата е тажно. Неговото срце преплашено чука. Снегулките 

покрија се. Каде ли ќе најде храна? Леле, може да умре од глад! 

- Не плаши се Врапчо, Ана ќе ти даде трошки. Радувај се и ти на 

снежниот танц. 

 

  Е. ШУПЛИНОВА 

 

 

  ПОМАЛКУ ПОЗНАТИ ЗБОРОВИ 

 

  прошепоте – тивко прозборе 

  танц – игра, оро 

  вчудоневидено – изненадено 

  виорат – летаат на сите страни 

ЛАВ И ЛИСИЦА 

 

 Остарел лавот и не можел веќе самиот, со своја сила, да си наоѓа храна. 

Затоа решил да најде друг начин на ловење. Се повлекол во една пештера, се 

испружил таму и објавил дека тешко e болен. Така ги фатил и ги изел сите 

оние животни кои дошле да го видат. Кога биле веќе многу ѕверки уништени, 

дошла и лисицата. Таа веднаш ја разбрала неговата итрина. Застанала 

подалеку од пештерата и го запрашала лавот како е, како се чувствува со 

болеста. Тој одговорил: „Лошо! Не сум арен. А ти зошто не влезеш?“ Лисицата 

тогаш рекла: „Јас ќе влезев ако не бев ги видела трагите од многуте животни 

кои влегуваат во пештерата, а не видов ниеден кој излегува од неа“. 

 

ЕЗОП 

 

 

         ДА РАЗГОВАРАМЕ  

 

� На кој начин сакал лавот да дојде до храна? 

� Што сторил лавот со животните кои дошле да го посетат? 

� Дали успеал да ја надитри и лисицата? 

� По што лисицата ја насетила намерата на лавот? 

� Спореди ја итрината на лавот и на лисицата.  

 

 

      ЗАДАЧА – ОПИШУВАЊЕ ЛИК 

      Одбери сам: 

 

� Опиши го лавот. 
� Опиши ја лисицата. 

ЛИСИЦАТА И ГАВРАНОТ 

 

 Гавранот, најде негде парче месо и си го држеше во клунот, стоејќи на 

една гранка. Лисицата го намириса месото, притрча под дрвото и почна да го 

фали гавранот, велејќи: „Мили боже, убава птица! Што убави перја има! Уште 

да има и таков глас, од неа подобра птица на светот ќе нема!“ Гавранот го 

отвори клунот и почна да грачи. Месото му падна долу, го грабна лисицата и го 

изеде, потсмевајќи се и говорејќи: „Е, гавране, имаш сè, но ум немаш!“ 

 

 

Доситеј ОБРАДОВИЌ 

 

 

 

 

  ПОМАЛКУ ПОЗНАТИ ЗБОРОВИ 

 

  клунот, клун – истакнат дел од устата на птиците 

  гавранот грачи – грака, испуштен звук на гавран 

  ум – памет 
 

 

 

  РАЗМИСЛИ И КАЖИ  

 

� Кои особини на човекот ги искажал писателот преку 
      гавранот и лисицата? 

 

 

 

 

 

 



 

 69 

 

 

 

 

 

 

ВОЛКОТ И МАЧКАТА 

 

 Земјата е покриена со дебел снег. 
Волкот трча ваму-таму и не знае каде да се 

засолни. Целиот трепери од страв. 

 Мачката: Каде бегаш, кумчо Волчко? Зошто си олку 
исплашен? 

 Волкот: Ловци и овчари ме гонат. Не го слушаш ли лаењето на 

кучињата? Мачко, те молам, скри ме некаде. Ќе ми ја одерат кожата. 

 Мачката: Влези дома. Мојот стопан е добродушен човек. Верувам дека 

ќе те сожали во маката. 

 Волкот: Како ќе влезам кога пред некој ден му грабнав овен од стадото! 

 Мачката: Тогаш трчај во плевната на соседот Ристе. 

 Волкот: Не, не смеам. Лани му го изедов магарето. 

 Мачката: Скриј се во дворот на Васил. 

 Волкот: И таму не смеам. На Васил му грабнав јагне ... 

 Мачката: Веднаш појди кај чичко Геле! 

 Волкот: Вчера му го задавив најубавото теле... 

 Мачката: Е, куме, кога е така, зошто бараш помош. Што си направил – 

тоа ќе си јадеш! 

 

Народна приказна 

 

 

 

  ПОМАЛКУ ПОЗНАТИ ЗБОРОВИ 

 

  сожали – изразување жал кон некого 

  му грабнав – му зедов, му одзедов со сила 

  стадо – повеќе животни (стадо овци, стадо кози и др.) 

 

 

 

  ДА РАЗГОВАРАМЕ 

  

� Зошто овчарите и ловците го гонеле волкот? 

� Од кого волкот побарал помош? 

� Зошто волкот не смеел да се скрие кај: Стојан, Ристо, Васил  

      и Геле? 

� Прочитај ја последната реченица, таа е народна пословица. 

      Кое е нејзиното значење? 

Телото му е дрвено,                                          Мила наша миленица,                        

палто носи црвено или црно.                            јаде сено тревица,              

Срце кревко – јаглен чист,                                слатко млеко дава, 

често шета по бел лист.                                    и се вика    

 

  . . . . .                                                                  . . . . .                                                                 

 

 

По земјата – скока,                                           Ни вретено има,       

по водата – плива,                                            ни за фурка знае, 

штом ќе дојде штркот,                                      а, вредна е, преде,  

бега како дива.                                                  ко предачка да е. 

 

  . . . .                                                                    . . . . . 

 

 

Да е човек,                                                          Од едно огниште, 

не е човек,                                                           целиот свет се грее. 

а со човек  
везден зборува.                                                   . . . . . 

 

  . . . . . 

 

                      

                      

 Цела куќа                                         

 на еден                                    

 столб стои.                               

 

 . . . . . . .                                                            

      Ај погоди! Колку нозе има слонот? 

   

 

 

Кусите изреки во кои ликовите, 
предметите и настаните се прикажуваат 
многу сликовито, но во скриена форма, 

се викаат гатанки. 

                                          На лагата ѐ се куси нозете.    
 

                     

 

                                

   

 

                                     

 

 

 

      

 

 

 

 

      

 

 

Поговорки се 

кратки мудри 

изреки со поучно 

искажани мисли. 

Брзозборки и 

игрозборки се куси 

песни што ги 

слушаат децата во 

раната возраст. 

Една мачка 
гони страчка, 
ќе ја 
стигне 
ќе ја 
фати, 
ќе ѐ скрати 
шарен опаш. 
 

Горе 
гора 
гледај  
габи,     
гладна  
гуска  
гравче 
граби. 
 

Еден, два – на 
глас 
бројам јас. 
Од бројот три 
продолжи ти. 
Да чекам нема 
за ваква тема 
зар имаш 
трема?  

БРОЕВИ 
 

Ајде да ги читаме и да ги пишуваме броевите од 1 до 100! 

 

 

 

 

 

 

 

 

 

 

 

 

 

 

 

 

 

 

 

ЗАПОМНИ! – ТРЕБА ДА ЗНАЕШ! 

 

 

� Зборовите што означуваат точно или приближно количество се  

викаат броеви. 
 

� Броевите од нула до десет ги викаме основни броеви. 
 

� Зборовите: прво, втор, трет, четврта, петта... осма... десетта...  

осумнаесетта... педесет и петта... го кажуваат редниот број на 

нештата. 
 

� Зборовите: два-три, пет-шест... десетина... триесетина...  

стотина... се броеви за приближна бројност. 

 

 

 

ВЕЖБА 

 

Напиши ги со зборови следниве броеви: 28, 36, 47, 54, 63, 78, 81, 95. 

 

 

 

 

 

0 – нула               

1 – еден 

2 – два 

3 – три 

4 – четири 

5 – пет 
6 – шест 
7 – седум 

8 – осум 

9 – девет 
10 – десет 

 

11  – единаесет 
12  – дванаесет 
13  – тринаесет 
14  – четиринаесет 
15  – петнаесет 
16  – шеснаесет 
17  – седумнаесет 
18  – осумнаесет 
19  – деветнаесет 
20  – дваесет 

 

21  – дваесет и еден 

22 – дваесет и два 

30 – триесет 
40  – четириесет 
50  – педесет 
60  – шеесет 
70  – седумдесет 
80  – осумдесет 
90  – деведесет 
100  – сто  

РУЧЕК И ВЕЧЕРА 

 

 

        Ана е тврдоглаво девојче. 

- Оваа чорба не е убава, а не ми се ни јаде – рече таа и одби да јаде. 

- Штета – одговори мајка ѐ. – Вечер ќе ти зготвам поубава чорба, 

која сигурно ќе ти се допадне. Сега дојди со мене. 

                Отидоа во градината да садат цвеќиња. Мајката и ќерката работеа 

неколку часа. Кога на крајот се вратија дома, мајката ја постави масата и 

донесе полно тенџере топла чорба. Ана беше изморена и многу гладна. Ја 

проба чорбата и рече:  

- Чорбава е многу вкусна, мамо! – и изеде полна чинија. Мајка ѐ се 

насмевнуваше. Откако Ана заврши со јадењето,  ѐ рече: 

- Чорбата што толку ти се допадна е истата што ја јадевме за ручек. 
Само сега ти работеше, се измори, па затоа и чорбата ти е повкусна. 

 

              Ц. Шмит 

 

 

 

 

 

 

  ПОМАЛКУ ПОЗНАТИ ЗБОРОВИ 

 

  тврдоглаво – своеглаво, цврсто стои на своето мислење 

 

 

                 

ДА РАЗГОВАРАМЕ  

 

� Зошто чорбата на Ана ѐ била повкусна за вечера отколку дента за 

ручек? 

                          МАЈКА 

 

     Мајката е 

нежност драга 

– цвет што збори. 

За нас таа сè би дала, 

сè ќе стори. 

Мајката е  

ден што расте, 

– зрак што грее. 

Најмила е, најдобра е, 

над нас бдее. 

 

 

Стојан ТАРАПУЗА 

ПОДАРОК ЗА МАМА 

 

 

Ќе ја скинам сината 

темјанушка, 

ќе земам ластовички крилја, 

ќе го земам гласот 
од славејчето мило, 

ќе го симнам виножитото 

и ѕвездите од синилото, 

ќе ја соберам нежноста 

и свежината на зеленилото 

и со мојата малечка рака 

ќе наберам многу цвеќа, 

за да ти исплетам венец, мамо, 

венец, наречен – среќа! 

Ќе го исплетам со љубов 

и со желби само 

и ќе ти го подарам –  

за твојот празник, мамо! 

 

 

                                                                              Фејзи БОЈКУ 

 

 

        ДА РАЗГОВАРАМЕ  

 

• Што сака детето да ѐ подари на мајката? 

• Кој ќе го набере и ќе го исплете цвеќето? 

• Како поетот ќе го нарече венецот?  

• Како ти на својата мајка ќе ѐ го честиташ празникот Осми март? 

 

 

 

 

ЗАДАЧА – АЈДЕ ДА ТВОРИМЕ 

 

� Направи честитка за празникот на жената! 

               РАСКАЗ СПОРЕД СЛИКИ 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

    ЗАДАЧА 
 

� Опиши ги горните слики! 

� Напиши состав според дадените четири слики. 

� Дај му наслов на составот. 

НАЈНЕЖНИТЕ РАЦЕ 

 

 Едно девојче допатува со својата мајка 

во голем град. Тргнаа на пазар. Мајка му го 

водеше за рака. Девојчето здогледа нешто 

интересно. Од радост заплеска со рацете и се 

изгуби во масата од луѓе. 

 – Мама! Каде е мојата мајка? – викаше 

девојчето. 

 Луѓето ја опколија и прашуваа:  

 – Како се викаш? 

 – Мими. 

 – А како се вика мајка ти? Кажи ни и ние 

веднаш ќе ја најдеме. 

– Се вика мама .....мамичка! – Луѓето се 

насмевнуваа, го смируваа девојчето и пак 
прашуваа: 

 – Ајде, какви очи има твојата мајка: 

сини, кафени или зелени? 

 – Нејзините очи се прекрасни. 

 – А косата? Црна или кафена? 

 – Нејзината коса е најубава! 

 Луѓето се смееја и прашуваа: 

 – Добро, а кажи ни какви ѐ се рацете? 

Можеби има некоја лузна на раката? Има ли? Сети се! 

 – Нејзините раце се најнежни! 

 Тогаш беше дадено ова известување: 

 „Изгубено е девојче чија мајка има прекрасни очи, најубава коса и 

најнежни раце...“ 

 И мајката дошла веднаш. 

 

В. СУХОМЛИНСКИЈ 

 

 

 

  ПОМАЛКУ ПОЗНАТИ ЗБОРОВИ 

 

  маса  – многу луѓе 

  прекрасни – најубави 

  лузна – белег, знак 
 

 

. 

 



 

 

79 

 

 

 

 

 

 

 

 

 

 

 

 

 

 

 

 

 

 

 

ПОМОШ 

 

 

Наутро, подготвувајќи се да тргне на работа, таткото му се обрати на 

Орхан: 

- Орхан, донеси ми го мантилот! 
- Мамо, донеси му го на тате мантилот! – рече Орхан. 

- Орхан, дај ми ги чевлите! – рече таткото. 

- Мамо, дај му ги на тате чевлите! – рече Орхан. 

- Орхан, дај ми го чадорот! – рече таткото. 

- Мамо, дај му го на тате чадорот! – рече Орхан. 

- Орхан, дај ми ја чантата! – рече таткото. 

- Мамо, дај му ја на тате чантата! – рече Орхан. 

И, ете, така во тоа утро Орхан му помагаше на својот татко. Навистина 

нема што да му се замери. 

 

 

Неџати  ЗЕКИРИЈА 

 

 

 РАЗМИСЛИ И КАЖИ 

 

� Како Орхан му помагал на својот татко? 

� Како ти им помагаш на твоите родители? 

ДРВЦЕ 

 

Децата крај патот насадија 

дрвце. Тоа беше младо. Тоа убаво се 

фати и почна да расте. 

Крај него помина едно момче. 

Скина еден лист, потоа го смачка и го 

фрли. 

„Зошто го скинав листот“ – си помисли 

момчето, но веднаш се премисли и 

рече: „Ех, тоа не е ништо. Само еден 

лист! Дрвото има многу лисја“. 

Помина друго момче. Тоа скрши 

едно гранче и помисли: 

 „Што е едно гранче? Дрвцето има 

четири!“ 

Потрча тука едно девојче со топка, ја фрли нагоре, а топката – бум право 

на дрвцето и му го скрши врвот.  
Намина тука коза и му излупи парче од кората. 

 Застана велосипедист, го потпре велосипедот на дрвото, па и тој чепна 

малку од кората. 

 Помина дете со ново ноженце. 

 „Е сега ќе го пробам ноженцево!“ – си помисли. 

 Пресече едно гранче. 

 „Добро е, остро е!“ 

 Но, дрвцето се исуши. 

 Кога дојдоа децата кои го насадија дрвцето, што да видат! 
 „Што е ова?“ – се чудеа тие. „Не сака да расте дрвцето. Сигурно земјава 

не е добра“. 

 

А. ПУШКИН 

 

  ПОМАЛКУ ПОЗНАТИ ЗБОРОВИ 
 

  го смачка – го сплеска, го стутка, го уништи 

  премисли – го смени мислењето 

  кора – обвивката на дрвото 

  

  ДА РАЗГОВАРАМЕ ЗА ТЕКСТОТ  
 

� Кој  го посадил дрвцето? 

� Која е причината што дрвцето се исушило? 

� Како ја оценуваш постапката на децата кои го посадиле и на 

децата кои го оштетиле дрвцето? 

� Зошто дрвјата му се потребни на човекот? 

� Како ќе им објасниш на децата што се случило со нивното 

дрвце? 

                  АПРИЛИ–ЛИ–ЛИ 

 

 

Тивко, тивко шега не е, 

црвен облак ѕвезди сее. 

 

Дрвјата на прошетка одат, 
слончиња за рака водат. 

 

Петел сам на глава стои, 

нешто смета, гласно брои. 

 

По улица воз се движи, 

во него е лав што мижи. 

 

Низ простори еже шета, 

покрај него зајче лета. 

 

Мачиња на покрив седат, 
фурки зеле, ветар предат. 

 

Кој верува, деца мили? 

Априли-ли! Априли-ли! 

 

 

                                                                         Стојан ТАРАПУЗА 

 

 

 

 

 

     РАЗМИСЛИ И КАЖИ   

 

� На кој ден поетот му ја посветил оваа песна? 

� Како се одбележува Први април во вашето училиште? 

ИТАР ПЕЈО, ПОПОТ И АЛВАТА 

 

 Служел Пејо кај некој поп. Попот често си правел алва. Арно ама, 

еден ден направил повеќе отколку што можеле да изедат со Пеја, та 

скоро половината им останала. За да не ја изеде Пејо сам алвата што 

им останала, кога тргнал попот по некаква работа, го повикал Пеја и 

сакал да го заплаши, па му рекол: 

 – Слушај, Пејо! Јас во алвата ставив отров. Да не те лаже умот да 

каснеш без мене, зашто ќе се отруеш. 

Пејо останал сам дома и намислил да ја изеде алвата. Бил 

сигурен дека попот не турил никаков отров во неа. А за да може да се 

оправда пред попот и тој смислил една лага. 

Како што цепел дрва во дворот, станал и намерно ја скршил 

рачката од секирата. Потоа отишол и ја изел сета алва, па продолжил 

да цепи дрва со секирата со скршена рачка. 

Кога се вратил попот и видел дека Пејо ја изел алвата, почнал да 

го кара. Пејо почнал да се правда вака: 

– Без да сакам ја скршив рачката од секирата. Се исплашив да 

не ме караш и тепаш, па решив да се отрујам и затоа ја изедов алвата. 

Попот се насмеал и му простил на Пеја за двете штети што му ги 

направил тој ден. 

 

 

Стале ПОПОВ 

 

 

 

 

 

 

ПОМАЛКУ ПОЗНАТИ ЗБОРОВИ 

 

секира – алат за сечење дрва 

простил – оправдување на направена грешка 

штета – загуба во нешто – обично материјално 

                    ДА РАЗГОВАРАМЕ  

 

� Кај кого служел Пејо? 

� Што правел попот често за јадење? 

� Што му рекол попот на Пејо за да не ја изеде алвата што им      

      останала? 

� Како Пејо се сетил да ја изеде алвата, а да не биде казнет? 

� Според тебе, кој бил поитар, попот или Пејо? 

 

 

 

 

          РАЗМИСЛИ И КАЖИ 

 

� Во што ја гледаш итрината на попот? 

� Во која случка ја гледаш мудроста на Пејо? 

 

 

 

        ЗАДАЧА – ОПИШУВАЊЕ ЛИК 

 

� Опиши го ликот на попот. 
� Опиши го ликот на Итар Пејо. 

ДЕТЕ И ЛАСТОВИЧКА 

 

 

Детето:   Ластовичке, ластовичке, 

   каде бевте цела зима? 

Ластовичката: Бевме таму, детенце, 

   кај што топло сонце има. 

Детето:   Ластовичке, ластовичке, 

   зошто пак сте тука сега? 

   Зар во крајот кај што бевте 

почна студ и мраз да стега? 

Ластовичката: Ова знај го, драго дете 

   кај што бевме нема зима, 

   само лето таму има. 

Детето:   Тогаш зошто, ластовичке, 

   пак дојдовте вие кај нас? 

Ластовичката: Тука ни е родна стреа, 

тука ни се родни гнезда 

и за помил крај во светов 

јас од овој, дете, не знам. 

Кај да одиш, кај да скиташ, 

пак ќе сакаш, мило дете, 

во родниот крај да се вратиш. 

 

 

Цане АНДРЕЕВСКИ 

 

 

 

 

 

 

 

 

 

 

                     ЗАДАЧА 

 

Одбери сам една од овие улоги при читањето на песната: 

 

� улогата на детето, 

� улогата на ластовичката. 

ЛАЖЛИВЕЦ 

 

 Едно овчарче, пасејќи ги овците, одеднаш се развикало: 

 – Помош! Волк! Волк! 
 Селаните ја оставиле работата и потрчале на помош, кој со секира, кој 
со мотика или со некое дрво, за да ги спасат овчарот  и овците. 

 – Каде е волкот? – го прашале овчарот.  
 – Еве, јас сум волкот! – им одговорил насмеано овчарот. 
 Селаните налутени му рекле: 

 – И се смееш! ... Не ти е срам!... 

 Потоа секој си заминал на својата работа. По неколку дена овчарот 
повторно извикал: 

 – Помош! ... Волк! Волк! ... 
 Но овојпат волкот навистина му ги нападнал овците и му задавил 

половина стадо овци. 

 Лажливецот се вратил во селото со останатите овци од стадото, но на 

никого од селаните не им беше жал. Еден од селаните му рече: 

- Лажи, уште еднаш, ако сакаш! 

 

Народна приказна 

 

 

НАРОДНА ПОГОВОРКА 

НА ЛАГАТА ѐ СЕ КУСИ НОЗЕТЕ. 
 

 

          ДА РАЗГОВАРАМЕ  

 

� За кого се зборува во приказната? 

� Како детето ја загубило довербата кај селаните? 

� Што се случило на крајот на приказната? 

� Каква поука ќе извлечеш од оваа приказна? 

� Пронајди ја реченицата со која детето искажува вистински  

  страв? 

 

 

   РАЗМИСЛИ И КАЖИ 

 

� Наброј случки од кои се гледа дека лагата носи лоши последици. 

     РЕЧЕНИЦА 
 

 

 

1. Денис свири. 

2. Малиот Денис свири. 

3. Малиот Денис свири со Ана.  

4. Сонцето грее. 

5. Девојчето пее. 

 

Прочитај ги речениците и определи од колку членови се составени? 

 

 

 

     

 

 

 

 

 

 

 

 

 

 

 

 

 

 

 

Речениците што се составени од подмет и еден прирок се прости 

реченици.  

 

Пример:  

      Марко чита книга. 

      Сара свири на клавир. 

      Денис вози велосипед. 

  

• Реченицата е една завршена мисла кажана или напишана 

со зборови. 

• Според составот реченицата може да биде:  

1. Проста – во неа има само еден прирок. 
2. Сложена – во неа има два или повеќе прирока. 

ГЛАВНИ РЕЧЕНИЧНИ ЧЛЕНОВИ 
ПОДМЕТ И ПРИРОК 

 

  

                              АГРОН КОПА. 

 

 

 

 

 

 

 

 

 

 

 

 

 

 

 

          

 

  Авни црта. – Кој + црта = Авни 

  Аритон пее. – Кој + пее = Аритон 

  Ученикот ја брише таблата. – Кој + брише = ученикот 
 

 

  

              

 

  Имер седи. – Што + прави = седи 

  Бени јаде јаболко. – Што + прави =  јаде 

  Мерита учи. – Што + прави = учи 

Прирокот е главен член во реченицата кој означува дејство, работа 

или состојба. 

Со прирокот се кажува што прави подметот. 

Одговара на прашањето: Што прави? 

Што + прави = прирок 
 

Подметот е главен член во реченицата со кој се именува 

вршителот на дејството.  

Одговара на прашање составено од кој + прирокот. 
Кој + прирок = подмет 

ВЕЖБИ 

Одговорите пишувај ги во тетратката. 

 

 

1. Напиши го подметот во речениците? 

 

• _____________   игра со топка. 

• _____________   пее во хор. 

• _____________   црта. 

 

 

2. Напиши го прирокот во речениците? 

 

• Ученикот   ____________. 

• Кучето       ____________. 

• Ромир       ____________. 

 

 

3. За секоја слика напиши проста реченица? 

 

 

 

 

 

 

 

                           

 

                   __________.                 __________.                  __________. 

 

 

4. За секоја од дадените реченици напиши го прашањето со кое ќе ги 

определиш подметот и прирокот во реченицата.  

 

• Авионот слета на пистата. 

• Зајакот јаде зелка. 

• Децата собираа цвеќиња. 

• Птиците долетаа од југ. 

• Ветерот дуваше цел ден. 

• Птиците собираа трошки. 

ТРЕВАТА МОЛИ 

 

 Вчера Нела и баба ѐ појдоа на 

прошетка. Наеднаш Нела ја повлече 

баба си за рака. 

 – Бабо, бабо! Што пишува 

овде? – покажа Нела со рачето. 

 Бабата ги стави очилата и 

почна да чита: 

 – Тревичката моли, не гази ме, 

боли! 

 – Тоа не е вистина – рече Нела. 

– Тревата не знае да зборува. 

 Бабата благо се насмевна. 

 – Дојди ваму – ѐ рече. – Подај 
го малото прсте. 

 Нела го подаде прстето. Бабата 

ја штипна за него. 

 – Оф, оф, ме боли – се пожали 

Нела. 

 – Тоа не е вистина – задоволно 

се смешкаше бабата. 

 – Како може да го боли прстот кога не знае да зборува? 

 Нела срамежливо ја наведна главата. 

 

Иванчо МИТРЕВСКИ – МАЈСТОРОТ 

 

 

       ДА РАЗГОВАРАМЕ 

   

• Каде оделе Нела и баба ѐ? 

• Како гласела содржината на напишаниот текст што го откриле  

   при прошетката? 

• Што значат зборовите „Тревичката моли, не гази ме, боли!?“ 

 

 

       РАЗМИСЛИ И КАЖИ 

 

• Што те предупредува натписот напишан на табличката во 

         градскиот парк? 

• Зошто не треба да го уништуваме зеленилото околу нас? 

• Од какво значење е зелената трева за убавиот изглед на  

         природата и за нашето здравје? 

• Како се однесуваш ти кога одиш на излет во природа? 

•  На кој начин придонесуваш за разубавување на средината 

       во која живееш? 

СКАЗНА ЗА ТАЖНИОТ ПРОЗОРЕЦ 

 

На една ниска куќичка си имаше прозорец. Тој вечно гледаше во 

недогледното поле пред себе. Напролет тука беа раззеленетите дрвја со бели 

и розеви цутови. Најтоплите денови прозорецот ги минуваше гледајќи ја 

зелената трева, што не се предаваше лесно на налетот на жештината. Есента, 

ту дождлива, ту ветровита, понекогаш пред прозорецот знаеше долго да биде 

осончена и привлечно жолта. Белата зима беше уште побела, откако во бело 

ќе ги облечеше дрвјата. 

  Но, сето ова е минато. Денес прозорецот е тажен, бидејќи пред себе 

гледа само високи повеќекатници и обесени алишта на балконите... 

 

 

Емин ИЛХАМИ 

 

 

        ДА РАЗГОВАРАМЕ 

 

� Како е опишана сказната за прозорцот во минатото? 

� Зошто сега прозорецот е тажен? 

                     ЕКОЛОШКА ХИМНА 

 

Што е убав овој свет 
овде отпад таму смет! 
Нигде цвеќе, трева, лад 

сегде бетон, прав и чад! 

 

Мртви реки и пуст брег, 
кисел дождец и црн снег 
воздух катран в село, град 

тешко дише и млад! 

 

ЕКО - ѕвонот на глас бие: 

 – Што сторивте луѓе вие? 

Од земјата – мајка ваша 

направивте црна каша! 

 

Киро ДОНЕВ 

 

 

 

 

 

 

 

 

 

 

 

 

 

 

 

 

 

 

 

 

 

 

 

      ЗАДАЧА 

 

     Опиши ги горенаведените слики! 

                  ШТРКОТ И ЛИСИЦАТА 

 

 Се спријателиле штркот и лисицата. 

 Еден ден лисицата го поканила 

штркот на гости. Зготвила каша и ја 

ставила во една плитка чинија. Почнала да 

го нуди штркот: 
– Јади пријателе, јади, не стегај се! 

На јадење нема срам. 

 Штркот само клукал со клунот и не 

можел ништо да касне. Лисицата лакомо 

јадела сè додека не ја изела сета каша. 

По неколку дена штркот ја поканил 

лисицата на гости. Турил млеко во едно 

грне со тесна устинка. Надробил леб и почнал да ја нуди лисицата: 

 – Повели, кумо лисо, јади, не срами се!  

 Лисицата попусто се вртела околу грнето. Мирисала, но не можела 

ништо да касне. А штркот клукал сè додека не изел сè. 

 – Па, не лути се, кумо, повеќе немам со што да те почестам. 

  На лисицата ѐ било криво. Мислела дека ќе се најаде за цела недела, а 

дома се вратила со празен стомак. Како постапила – така ѐ се вратило. 

 

Народна приказна 

 

НАРОДНА ПОГОВОРКА 

ШТО ЌЕ ПОСЕЕШ, ТОА ЌЕ ЖНЕЕШ. 

 

ДА РАЗГОВАРАМЕ  
 

� Зошто штркот се вратил дома незадоволен? 

� Со кои зборови штркот го прикрил своето незадоволство? 

� Зошто лисицата не успеала да се нагости кај штркот? 

� Кој кому направил поголема неправда: лисицата на штркот 
    или штркот на лисицата? 

 

         РАЗМИСЛИ И КАЖИ 
 

� Каква особина имала лисицата, што понекогаш може да се  

                      сретне и кај луѓето? 

� Што е басна? 

 

     ЗАДАЧА  
 

    Одбери сам една од овие задачи 

� Прераскажи ја усно прочитаната приказна! 

� Зошто велиме дека лисицата е итра? 

� Објасни ја пораката ,,Што ќе посееш, тоа ќе жнееш”. 

СООБРАЌАЈНИ ЗНАЦИ 

 

Колку стотина ваши здружени раце              

толку постојат сообраќајни знаци.                 

 

Било да се возиш, било да одиш пешки,    

кај овие знаци не се прават грешки. 

 

Дали си од село или пак од град 

знакот тебе, дете, ќе ти покаже пат. 
 

Да не знаеш еден знак – простено е нека, 

да не знаеш многу – непријатност те чека. 

 

Нусрет Дишо Улку 

 

 

    

РАЗМИСЛИ И КАЖИ 

 

  За што служат сообраќајните знаци? 

 

 

   

ЗАДАЧА 

 

  Нацртај еден сообраќаен знак. 

СЕМАФОР 

 

Лица: ДЕЦА И СЕМАФОР 

СЕМАФОРОТ: Јас сум некој чуден 

сој... име знајно – Семафор! 

ДЕЦАТА: Тоа ни е познато, секому е 

јасно... Продолжи да зборуваш 

отворено, гласно! 

СЕМАФОРОТ: Ме смислил умен 

човек, ме нацртал со рака, потоа ме 

сковал од метал, еве вака, каков што 

сум сега секој да ме гледа. 

ДЕЦАТА: Те гледаме и ние! 

СЕМАФОРОТ: Имам една нога, тело 

– рамна става, врз него, јак, згора – 

со три очи глава. Сега пред вас 

стојам, како стражар гледам, 

минувачи, коли постојано следам... 

Со сигнали црвени, ред најголем 

правам, за слободен премин секому 

знак му давам! 

ДЕЦАТА: Ти таков си – јасно, но зборувај уште, зашто не е доцна... 

СЕМАФОРОТ: Три различни бои ме красат, ме личат... На вистински сонца 

очиве ми сличат! Црвената пламен, СТОП! – застани значи! Јас тогаш сум 

најстрог – жар од мене зрачи... Со жолтата велам: подготви се, ајде, штом знак 
ќе ти дадам, понатаму оди... Зелената нежност и топлина зрачи, штом пред вас 

ќе светне – пат отворен значи... 

 

Стојан ТАРАПУЗА 

 

 

 

ДА РАЗГОВАРАМЕ  

  

� Како треба да постапиш пред да ја поминеш улицата? 

� Каде треба да ја поминуваш улицата? 

� Кое светло на семафорот ти дозволува да ја поминеш улицата? 

� Што треба да правиш кога свети црвеното светло на семафорот? 

 

 

 

ЗАДАЧА 

 

Поделете ги улогите меѓу себе и читајте го текстот по улоги. 

  МАЈСКИ ЦВЕТ 

 

Крај поточе мирис лее 

еден мајски цвет, 

а пчеличка брмчи, пее: 

– Дај ми малку мед! 

 

Цветот личен ѕвони, ѕвони, 

радосен е тој: 
Збери, збери, за дечиња 

ти од сокот мој! 
 

Таква љубов каде има, 

кој на овој свет? 

Меѓу мала вредна пчела 

и мајскиот цвет. 

 

 

              Видое ПОДГОРЕЦ 

 

 

 

 

      ПОМАЛКУ ПОЗНАТИ ЗБОРОВИ 

 

      поточе – помал тек на вода, мала рекичка 

      пчеличка брмчи, пчеличка зуи – звук на пчела 

      мајски цвет – цвет кој цвета во мај 
 

 

 

 

 

 

 

 

ГАТАНКА 

Секогаш во лето 

работи на цветот. 

Цветот го опрашува, 

со сладост го дарува. 

                          . . . . . 

ПЕСНА 

 

Една ластoвичка долета на балконот од Весна. Тука ја започна својата 

најубава песна.  

Долета втора ластoвичка. И таа се придружи кон песната.  

Долета и трета. Ја прифати песната што беа ја започнале нејзините 

сестрички. 

За миг цветниот балкон на Весна беше полн со ластовички кои прекрасно 

пееја. Нивната песна ја исполнуваше улицата. 

Весна е среќна и радосна. Весела е како убаво мајско утро. Сака да се 

придружи кон песната на ластовичките. Но се плаши да не ја наруши убавата 

нежна мелодија ... 

Одненадеж улицата се исполни со непријатно брмчење. Под балконот на 

Весна минуваше голем камион. 

Ластовичките исплашено одлетаа. 

Згасна убавата песна, а и радоста на Весна. 

 

Тихо НАЈДОВСКИ 

 

 

ЗАДАЧА 

  

� На што се израдува Весна? 

� Поради што згасна радоста на Весна? 

           МАЈСКА ПЕСНА 

 

Месецот мај им ткае 

килимче 

на полињата, 

месецот мај ги бои 

црвено-жолто 

лалињата. 

 

Месецот мај ги води 

на излет 

учениците, 

месецот мај ги ѕирка 

оценките 

во дневниците. 

 

Месецот мај ги храни 

пчелите – работнички, 

месецот мај ги злати 

прозорците и куќичките. 

 

 

                     Велко НЕДЕЛКОВСКИ 

 

 

 

 

ПОМАЛКУ ПОЗНАТИ ЗБОРОВИ 

 

ѕирка – скришно, тајно гледање 

 

 

   

  ДА РАЗГОВАРАМЕ 

 

� Кои цвеќиња цветаaт во месец мај? 

� Зошто во месец мај се оди повеќе на излет? 

� Што сакал да каже поетот со стиховите на последната 

строфа? 

ТРИ СЕСТРИ 

 

Утрото мајката се подготвуваше за на работа. Пред да излезе од 

дома им рече на своите ќерки: 

– Девојчиња, средете ја собава. 

– Јас вчера ја средував – рече најстарата. Таа стоеше пред 

огледалото и си ја чешлаше косата. 

– Јас друг ден ќе работам – рече средната. 

Најмладата ништо не рече, ја среди собата, а потоа зготви ручек. 
Вечерта мајката се врати и донесе три јаболка. 

– Мама јаболка ни донесе! – радосно извикаа сестрите и се стрчаа 

кон неа. 

Чекај малку – ѐ рече мајката на својата најстара ќерка – ти вчера 

јадеше јаболко. – А ти – ѐ рече на средната – ти друг ден ќе јадеш. 

Потоа мајката се сврте кон најмалата ќерка и ѐ рече: 

- Ти, мила моја, за трите работеше сама. Сите три јаболка се твои. 

 

Григор МАКУНЦ 

 

 

НАРОДНА ПОГОВОРКА  

РАБОТАТА ГО КРАСИ ЧОВЕКОТ. 

 

 

ДА РАЗГОВАРАМЕ 

 

�  Што им рекла мајката на ќерките пред да излезе од дома? 

�  Кој ја средил собата? 

�  Зошто најмалата ќерка ја средила собата сама? 

�  Што донела мајката кога се вратила од работа? 

�  Кому му ги дала јаболката? Зошто? 

КОЛКУ БОЛИ НАВРЕДАТА 

 

На ридот имаше две цреши. Едната беше стара, шуплива, речиси 

исушена и имаше уште само две гранки. А недалеку од неа растеше друга 

цреша, млада и витка. Нејзините раскошни гранки ја правеа уште 

поубава. 

Еднаш чавката ѐ подвикна на младата цреша: 

– Еј, убавице! Зарем не ти пречи онаа грда старица? 

– Прашај ме нешто поумно чавко! – се навреди дрвото. 

А старата цреша не рече ништо. Само горчливо се насмевна во 

себе и се сети на годините кога и таа беше млада и убава. Но, ветрето не 

можеше да се воздржи. 

– А ти, чавко, дали ја сакаш својата мајка? – ја праша. 

– Ама прашање! – му се подбиваше таа. – Кој е тој што не ја сака 

својата мајка? 

– Е, затоа, треба помалку да дрдориш! 

– А зошто? Што ти пречи тебе сето тоа? 

           – Затоа што старата цреша е нејзината мајка. А и таа некогаш 

беше најубава на овој рид. Пред повеќе години една нејзина семка, токму 

јас ја растркалав малку понастрана... Ете, од неа изникна младото дрво... 

– раскажуваше ветрето. 

 Чавката како да се засрами и без збор одлета... 

 Но, бидејќи беше само обична чавка, таа никогаш не дозна дека 

навредата боли повеќе и од рана. 

 

                                         

Горјан ПЕТРЕВСКИ 

 

ПОРАКА: 

 Ако сакаш да не те навредуваат, немој и ти да навредуваш. 

ДА РАЗГОВАРАМЕ 

 

� Каде се случува настанот? 

� Што ѐ подвикнала чавката на младата цреша? 

� Како постапиле младата и старата цреша? 

� Какво прашање ѐ постави ветрето тогаш на чавката? 

� Што ја праша ветрето чавката? 

� Каков одговор му даде чавката на ветрето? 

� Како изникнало младото дрво? 

 

 

 

 

  РАЗМИСЛИ И КАЖИ 

 

� Зошто велиме дека навредата боли повеќе и од рана. 

 

 

 

     ЗАДАЧА – ПРЕРАСКАЖУВАЊЕ 

 

� Дали тебе некој те навредил со нешто, што сето тоа го      

паметиш подолго време? 

� Дали ти си навредил некого? 

� Сети се, а потоа прераскажи некој момент кога некој те 

навредил или кога ти некого си навредил.  

девојчето 

 

именка 
 

 

чита 

 

подмет 
 

 

глагол 

неопходен 

реченичен 

член 

 

книга 

 

прирок 
 

 

предмет 
 

 

 

 

НЕОПХОДНИ РЕЧЕНИЧНИ ЧЛЕНОВИ 

 

ПРЕДМЕТ  И ПРИЛОШКА ОПРЕДЕЛБА 

 

 

                 

 

 

 

Девојчето чита книга.   

     

            Што чита?  – Книга. 

 

      

    

 

 

 

 

 

 

 

 

 

 

 

 

 

 

 

 

 

 

 

 

 

 

Примери: 

 

• Маја црта Снешко.  Што + црта? (Снешко) 

• Бени ја брише таблата.  Што + брише? (Таблата) 

• Анеса игра тенис.  Што + игра? (Тенис) 

 

Предмет е збор во реченицата кој се однесува на прирокот, а 

покажува врз што се врши дејството. 

Одговара на прашањето составено од ШТО + прирокот. 

       Што прави Ромир? 

Ромир игра фудбал. 

 

КАДЕ? КОГА? КАКО? 

 

 

 

 

1. Каде игра фудбал Ромир? 

Ромир игра фудбал на игралиште. 

2.  Кога игра фудбал Ромир? 

   Ромир денес игра фудбал. 

         3.  Како игра фудбал Ромир? 

   Ромир добро игра фудбал. 

 

                    Ромир денес, добро игра фудбал на игралиште. 

 

 

ВЕЖБИ 

 

• Дополни ги реченициве: 

 

Мери јаде ............................. . 

Веса купи .............................. . 

Јон игра со ............................ . 

 

•••• Дополни ги реченициве со прилошки определби за место, за време 

и за начин. 

 

Енис вози велосипед. Каде? Кога? Како? 

Адријан учи македонски јазик.  

Рита свири на виолина. 

 

•••• За секое глаголско дејство напиши прилошки определби: спие, трча 

зборува, чита, гледа, лета. 

Прилошките определби се додатоци на прирокот. 
Прилошките определби кажуваат каде, кога и како се 

врши глаголското дејството. 

Додаток за место – КАДЕ се врши дејството. 

Додаток за време – КОГА се врши дејството. 

Додаток за начин – КАКО се врши дејството. 

 



 

104 
 

 

 

 

 

 

 

 

  

 

 

 

 

 

 

 

 

 

    ДЕТСКИОТ СВЕТ 

 

Тој е најчудесен свет на светот 

Со милион изненадувања, 

– петпати повеќе желби 

и цело море соништа. 

Насекаде барав клуч 

за да го отклучам таејќи 

детскиот чудесен свет. 

Се претворив во ружа  

раснев во маѓесна градина: 

Се претворив во птица, 

летав по небото чисто, 

спуштајќи се на гранките 

да слушам волшебни песни 

што никогаш не сум ги чул; 

се претворив во пчела 

откривав чудесни цветови 

со раскошно убави бои 

што никогаш не сум ги видел. 

    

              Адем  ГАЈТАНИ 

 

ДА РАЗГОВАРАМЕ 

 

• Кому му се посветени овие стихови? 

• Поетот ги споредува детските соништа со широко и длабоко     

        море. Зошто? 

• Поетот насекаде бара клуч. Што е тоа во детската душа што  

        треба да се открие, да се сознае, да се отклучи? 

• Во што сè се претворал поетот за да се доближи и да го  

        почувствува детскиот свет? 

СЕЛАНЕЦОТ И ВОДНИОТ ЦАР 

 

 Некој селанец си ја испуштил несакајќи секирата во река. Од мака 

седнал на брегот и почнал да плаче. 

 Го дочул водниот цар, извадил златна секира од реката и му рекол: 

 – Твоја ли е секирава? 

 - Не, не е моја – одговорил селанецот. 

 Водниот цар изнесол друга, сребрена секира. 

– Ни таа секира не е моја – рекол селанецот. 

Водниот цар му ги подарил трите секири, затоа што ја зборувал 

вистината. 

Кога се вратил в село, селанецот им ги покажал секирите на 

другите селани и им раскажал како се случило сето тоа. 

Еден селанец решил да постапи на ист начин, па отишол крај 
реката, ја фрлил својата секира  во водата, седнал на брегот и заплакал. 

Водниот цар ја изнесол златната секира и го прашал: 

– Твоја ли е секирава? 

Селанецот се израдувал и се развикал: 

– Моја е, моја е! 

Затоа што излажал, водниот цар не му ја дал златната секира, а не 

му ја вратил ни неговата. 

 

 

Лав ТОЛСТОЈ 

 

 

 

ДА РАЗГОВАРАМЕ ЗА ПРИКАЗНАТА 

 

• Како водниот цар му ја проверил чесноста на првиот 

селанец? 

• Со што бил награден селанецот за неговата чесност? 

• Спореди ги постапките на двајцата селани! 

• Како е казнет селанецот кој постапил нечесно? 

                                                         Л Е Т О  

 

         Тукушто се појави златната глава 

на сонцето, а илјада капки роса засветеа 

како ситни зрна бисери. Една птица се 

вивна в небо и со својата песна ја 

прекина утринската тишина. 

        Тивко нечујно ветре го лулее 

полето. 

         Расцветаните цветчиња изведуваат 

чудесни игри. Под ладовината е стариот 

пејач Штурчо... 

Наскоро на своите црвени коња и 

квечерината ќе стаса. Летото ќе ги 

склопи топлите и мирисливи очи. Ќе 

заспијат и сонливите цвеќиња и 

сончогледите. 

Штурецот на својата виолина ќе ја 

засвири најчудесната песна. 

 Изворот молчи. На тивката вода се 

огледува измореното зеленило. Лисјето спие. Тревките се прегрнуваат. 

 Над поспаното поле летаат светулки. Звуците на штурчевата 

виолина се редат во ноќната тишина. 

 

       Е. ШУПЛИНОВА 

 

 

 

 

ПОМАЛКУ ПОЗНАТИ ЗБОРОВИ 

 

се вивна – се искачи, се извиши 

квечерина – време пред стемнување 

ќе стаса – ќе пристигне, ќе допатува 

ќе ги склопи – ќе ги затвори 

се прегрнуваат – се гушкаат 

            Н А  О Д М О Р 

 

     Лето, лето, 

     жега стега, 

     каде сега 

     да се бега? 

 

     Покрај море, 

     покрај река, 

     ладовинка 

     нас нè чека! 

 

Васил КУНОСКИ 

 

 

 

ЗАДАЧА 

 

Одбери сам една од овие задачи: 

 

1. Наброј неколку туристички места во нашата татковина. 

2. Раскажи за еден поминат летен одмор. 

3. Опиши каде би сакал да го поминеш летниот одмор. 

                                           ДОГЛЕДАЊЕ ШКОЛО! 
 

Еј! По толку труд и напор 

дојде весел летен час ... 

Учителе, школо, збогум, 

нова радост блика в нас! 

 

Со весела песна сите 

одиме низ роден крај. 
Нè чекаат гори, реки 

Дојран, Охрид, сончев сјај! 
 

 

 

                          Цане АНДРЕЕВСКИ 

 

 

 

 

 

 

 

 

 

 

 

 

 

 




